
Монгол Улсын Их Хурлын 2015 оны намрын ээлжит чуулганы 

Эдийн засгийн байнгын хорооны 10 дугаар сарын 06-ны өдөр 

/Мягмар гараг/-ийн хуралдааны гар тэмдэглэл

Эдийн засгийн байнгын хорооны дарга Ж.Батсуурь ирц, хэлэлцэх асуудлын дарааллыг танилцуулж, хуралдааныг даргалав.

Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 09 цаг 30 минутад Төрийн ордны “Б” танхимд эхлэв. 

Эмнэлгийн чөлөөтэй: Х.Болорчулуун;


Тасалсан:  Ц.Даваасүрэн, Г.Уянга.

Эмнэлгийн чөлөөтэй: Н.Батбаяр.

Нэг. Эрчим хүч хэмнэлтийн тухай болон холбогдох бусад хуулиудын төсөл /Засгийн газар 2015 оны 8 дугаар сарын 05-ны өдөр өргөн мэдүүлсэн, хэлэлцэх эсэх/  

Хэлэлцэж буй асуудалтай холбогдуулан Эрчим хүчний сайд Д.Зоригт, Эрчим хүчний яамны төрийн нарийн бичгийн дарга Д.Дэлгэрцогт, Эрчим хүчний яамны Стратегийн бодлого, төлөвлөлтийн газрын дарга П.Товуудорж, мөн газрын ахлах мэргэжилтэн Г.Энхтайван, мэргэжилтэн Ц.Атаржаргал, зөвлөх инженер Д.Батцэнд, С.Цэцгээ, А.Цогт, “Үр ашиг” төслийн хуулийн мэргэжилтэн П.Эрхэмбаяр, Эрчим хүчний яамны Зохицуулалтын ажлын албаны дарга Х.Эрдэнэчулуун нар оролцов.

Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх С.Энхцэцэг нар байлцав.  


Хууль санаачлагчийн илтгэлийг Эрчим хүчний сайд Д.Зоригт танилцуулав. 


Хууль санаачлагчийн илтгэлтэй холбогдуулан Улсын Их Хурлын гишүүн Г.Батхүү, Б.Гарамгайбаатар, Д.Бат-Эрдэнэ нарын тавьсан асуултад Эрчим хүчний сайд Д.Зоригт хариулж, тайлбар хийв.


Улсын Их Хурлын гишүүн А.Тлейхан, Ц.Баярсайхан, Г.Батхүү нар үг хэлэв. 


Ж.Батсуурь: -Эрчим хүчний хэмнэлтийн тухай болон холбогдох бусад хуулиудын төслийг чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя. 

Зөвшөөрсөн:


12


Татгалзсан:


 0


Бүгд:




12

100 хувийн саналаар санал дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн А.Тлейхан Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 09 цаг 55 минутад хэлэлцэж дуусав.

Хоёр. Барилгын тухай /шинэчилсэн найруулга/ болон холбогдох бусад хуулиудын төсөл /Засгийн газар 2015 оны 7 дугаар сарын 09-ний өдөр өргөн мэдүүлсэн, хэлэлцэх эсэх/  

Хэлэлцэж буй асуудалтай холбогдуулан Барилга, хот байгуулалтын сайд З.Баянсэлэнгэ, Барилга, хот байгуулалтын дэд сайд Г.Байгалмаа, Засгийн газрын Хэрэг эрхлэх газрын барилга, хот байгуулалтын асуудал хариуцсан референт Д.Нямдэлгэр, Барилга, хот байгуулалтын яамны Барилга, нийтийн аж ахуйн бодлогын газрын дарга Б.Баасан, Барилгын хөгжлийн үндэсний нэгдсэн төвийн удирдах зөвлөлийн дарга Г.Мягмар, Нийслэлийн Засаг даргын Хот байгуулалт, хөрөнгө оруулалтын асуудал хариуцсан орлогч дарга С.Очирбат, Барилга, хот байгуулалтын яамны Төрийн захиргааны удирдлагын газрын хуулийн мэргэжилтэн Б.Амартүвшин нар оролцов.

Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх Д.Мягмарцэрэн нар байлцав.  


Хууль санаачлагчийн илтгэлийг Барилга, хот байгуулалтын сайд З.Баянсэлэнгэ танилцуулав. 


Хууль санаачлагчийн илтгэлтэй холбогдуулан Улсын Их Хурлын гишүүн Д.Зоригт, Б.Гарамгайбаатар, С.Одонтуяа, Ц.Нямдорж, Л.Энх-Амгалан нарын тавьсан асуултад Барилга, хот байгуулалтын сайд З.Баянсэлэнгэ, Барилга, хот байгуулалтын дэд сайд Г.Байгалмаа, Барилга, хот байгуулалтын яамны Барилга, нийтийн аж ахуйн бодлогын газрын дарга Б.Баасан, Нийслэлийн Засаг даргын Хот байгуулалт, хөрөнгө оруулалтын асуудал хариуцсан орлогч дарга С.Очирбат нар хариулж, тайлбар хийв.

Улсын Их Хурлын гишүүн Д.Ганхуяг, С.Дэмбэрэл нар үг хэлэв. 


Ж.Батсуурь: -Барилгын тухай /шинэчилсэн найруулга/ болон холбогдох бусад хуулиудын төслийг чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя. 

Зөвшөөрсөн:


12


Татгалзсан:


 3


Бүгд:




15

80.0 хувийн саналаар санал дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Ж.Батсуурь Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 10 цаг 50 минутад хэлэлцэж дуусав.

Гурав. Ажлын хэсэг байгуулах тухай 

Эрчим хүчний хэмнэлтийн тухай болон холбогдох бусад хуулиудын төслийг хэлэлцүүлэгт бэлтгэх үүрэг бүхий ажлын хэсгийн ахлагчаар Улсын Их Хурлын гишүүн А.Тлейхан, Бүс нутгийн санхүүгийн төв байгуулах тухай болон холбогдох бусад хуулиудын төслийг хэлэлцүүлэгт бэлтгэх үүрэг бүхий ажлын хэсгийн ахлагчаар Улсын Их Хурлын гишүүн Ц.Баярсайхан, Барилгын тухай /шинэчилсэн найруулга/ болон холбогдох бусад хуулиудын төслийг хэлэлцүүлэгт бэлтгэх үүрэг бүхий ажлын хэсгийн ахлагчаар Улсын Их Хурлын гишүүн Ж.Батсуурь нарыг тус тус томилохоор тогтов.

Хуралдаан 1 цаг 24 минут үргэлжилж, 19 гишүүнээс 15 гишүүн ирж, 78.9 хувийн ирцтэйгээр 10 цаг 54 минутад өндөрлөв.


Тэмдэглэлтэй танилцсан: 


ЭДИЙН ЗАСГИЙН БАЙНГЫН 
ХОРООНЫ ДАРГА








       Ж.БАТСУУРЬ



Тэмдэглэл хөтөлсөн: 


ПРОТОКОЛЫН АЛБАНЫ
ШИНЖЭЭЧ Б.БАТГЭРЭЛ
УЛСЫН ИХ ХУРЛЫН 2015 ОНЫ НАМРЫН ЭЭЛЖИТ ЧУУЛГАНЫ ЭДИЙН

ЗАСГИЙН БАЙНГЫН ХОРООНЫ 10 ДУГААР САРЫН 06-НЫ ӨДӨР

/МЯГМАР ГАРАГ/-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Ж.Батсуурь:  -Сайн байцгаана уу, Байнгын хорооны гишүүдэд энэ өглөөний мэндийг дэвшүүлье.

Ингээд Эдийн засгийн байнгын хорооны гишүүдийн ирц 19 гишүүнээс 10 гишүүн ирж, 52,6 хувьтай байгаа учраас Эдийн засгийн байнгын хорооны энэ удаагийн ээлжит хуралдааныг нээснийг мэдэгдье.


Хэлэлцэх асуудлаа та бүхэнд танилцуулъя.


1.Эрчим хүч хэмнэлтийн тухай болон холбогдох бусад хуулийн төслүүд. Засгийн газар 2015 оны 8 дугаар сарын 5-ны өдөр өргөн мэдүүлсэн ийм хууль байгаа. Үүний хэлэлцэх эсэхийг шийднэ.


2.Барилгын тухай болон холбогдох бусад хуулийн төслүүд байгаа. Энэ бол шинэчилсэн найруулга орж ирсэн ийм хууль байгаа. Засгийн газар 2015 оны 7 дугаар сарын 9-ний өдөр өргөн мэдүүлсэн, хэлэлцэх эсэхийг нь шийдэх ёстой байгаа.


Төгсгөлд нь ажлын хэсгүүд байгуулах тухай асуудлууд байгаа.


Хэлэлцэх асуудалтай холбогдолтой асуух асуулт, хэлэх үгтэй гишүүн байна уу?


-Алга байна.


Хэлэлцэх асуудлаа баталлаа.


Нэг. Эрчим хүчний хэмнэлтийн тухай болон холбогдох бусад хуулийн төслүүд. Засгийн газар 2015.08.05-ны өдөр өргөн мэдүүлсэн.

Энэ хуулийн төслийг Эрчим хүчний сайд, Засгийн газрын гишүүн Зоригт танилцуулна.

-Зоригт гишүүнийг урьж байна.


Д.Зоригт: -Байнгын хорооны дарга, эрхэм гишүүдийн энэ өглөөний амрыг эрье. Засгийн газраас Эрчим хүчний хэмнэлтийн тухай хуулийн төслийг боловсруулж Улсын Их Хуралд өргөн мэдүүлсэн байгаа. Энэ хуулийг дагалдуулаад Эрчим хүчний хуульд нэмэлт оруулах тухай, Аудитын тухай хуульд нэмэлт оруулах тухай, Засгийн газрын тухай хуульд нэмэлт оруулах тухай хуулиудыг өргөн мэдүүлсэн болно.

Энэ хуулийг боловсруулах болсон үндэслэл, шаардлагын талаар та бүхэнд товч танилцуулъя. Манай улсын эрчим хүчний хэрэглээ жилээс жилд өсөн нэмэгдэж байгаа. Сүүлийн жилүүдэд тогтмол 6-8 хувийн өсөлттэй байгаа. Гэсэн хэдий ч манай улсад эрчим хүчийг хэмнэлттэй, үр ашигтай зарцуулах эрх зүйн орчин дутмаг, энэ чиглэлээр бас өндөр хөгжилтэй орнуудаас ихээхэн хоцрогдсон иймэрхүү байдлууд байгаа.


Эрчим хүчний хямрал эхэлсэн 1970-аад оны үеэс эхлээд хөгжингүй улс орнууд болох АНУ, Солонгос, Япон, Тайланд, мөн ОХУ зэрэг улсуудад эрчим хүчний алдагдлыг бууруулах, эрчим хүч хэмнэх, үр ашигтай хэрэглэх арга хэмжээг хэрэгжүүлэхдээ эрчим хүч хэмнэлтийн хууль, эрчим хүчийг үр ашигтай хэрэглэх тухай хууль, дагалдах дүрэм, журмуудыг 1970-1990 онуудад батлан мөрдөж тодорхой үр дүнд хүрсэн байдаг. Мөн цэвэр хөгжлийн механизм Киотогийн протокол зэрэг үндэстэн дамнасан эрчим хүч хэмнэх арга хэмжээнүүдийг ч авч хэрэгжүүлж байна.


Өнөөдөр улс орны хөгжлийн төвшинг хэчнээн хэмжээний эрчим хүч үйлдвэрлэж байгаагаар бус, харин үйлдвэрлэсэн эрчим хүчийг хэр үр дүнтэй, хэмнэлттэй ашиглаж байгаа байдлаар нь дүгнэх нийтлэг хандлагатай болоод байна. 


Манай улсын эрчим хүчний хэрэглээ 2030 он гэхэд 2011 онтой харьцуулахад 3 дахин өсөх ийм хандлагатай байгаа. Нийт цахилгаан эрчим хүчний үйлдвэрлэлийг хүн амд нь харьцуулж үзүүлэх 2012 онд нэг хүнд 1738 квт цаг ноогдож байсан бол 2030 он гэхэд хамгийн багадаа 6124 квт цаг болж өсөх хандлагатай байна. Үүний зэрэгцээ 2012 оноос Монгол Улс эрчим хүчний эх үүсвэрийн дутагдалд орж байгаа нь хурдацтай өсөж байгаа барилга, уул уурхайн салбарын өсөлтийг сааруулж эдийн засгийн өсөлтийг удаашруулах сөрөг хүчин зүйл болж байна. 2013 оны байдлаар Улаанбаатар хотод баригдсан 14 мянган айлын орон сууц, оффиссын барилга, үйлчилгээний барилга шинээр баригдсан бөгөөд тэдгээрийн заримыг нь дулаан, цахилгаанд холбох боломжгүй байна.


Монгол Улсын хэмжээнд нийт 65 мянга орчим төрийн болон хувийн хэвшлийн аж ахуйн нэгж байдгаас урьдчилсан судалгаагаар 202 аж ахуйн нэгж, байгууллагын цахилгаан эрчим хүчний жилийн хэрэглээ нь харьцангуй өндөр буюу улсын хэмжээнд үйлчилсэн эрчим хүчний 51,4 хувийг эзэлж байна. Эдгээр аж ахуйн нэгжийн урсгал зардлын 20-40 хувийг эрчим хүчний зардал эзэлдэг байна.


Өндөр хэрэглээтэй аж ахуйн нэгж, байгууллагууд эрчим хүчний үйлдвэрлэгч өөрөө, мөн түүний дамжуулах, түгээх компаниуд ч ордог. Учир нь эрчим хүч үйлдвэрлэгч нь өөрийн дотоод хэрэгцээнд зориулж нийт үйлдвэрлэсэн эрчим хүчний 14-30 хувийг нь хэрэглэж, дамжуулах түгээх явцад төвийн эрчим хүчний системийн дүнгээс 14-17 хувийг нь алдаж байна. Ийм учраас манай улсад энэ хуулийг гаргах шаардлага өндөр байгаа. Энэ хуулийг боловсруулахдаа бид нар Европын холбоо, үүн дотроо Герман улс, Швед улсын эрчим хүчний хэмнэлтийн хууль, эрх зүйн орчин тогтолцоо зэргийг нэлээн судалсан. Мөн Герман улсын олон улсын хамтын ажиллагааны нийгэмлэгийн туслалцаа, дэмжлэгийг авсан.


Ер нь энэ хуулийн төсөл бол боловсруулагдаад нэлээн олон жил болж байгаа. Батхүү гишүүнийг Дэд бүтцийн сайд байх үеэс боловсруулагдаж байсан ийм хууль юм билээ. Тэгээд олон Засгийн газар, олон сайдаар дамжигдаад, бас өргөн баригдаж хэлэлцүүлэгдэж амжилгүй явсаар өнөөг хүрсэн. Энэ хуулийг анх 1998 онд боловсруулж байсан эксперт, мэргэжилтнүүд Цэцгээ, бусад ажилтнууд сууж байна. Энэ хуулийн төсөл дээр Эрчим хүчний яамны ажлын хэсгийн төлөөлөл бас энд сууж байгаа. Нэлээн сайн ажилласан.


Энэ хуулиар санал болгож байгаа тогтолцоо бол бас үр дүнгээ өгсөн ийм тогтолцоо байдаг юм билээ. Хууль батлагдвал манай Эрчим хүчний зохицуулах хорооны бүтэц, бүрэлдэхүүнд эрчим хүчний хэмнэлтийн зөвлөл гэж ийм зөвлөл байгуулагдаж хэмнэлтийн бодлогыг улсын хэмжээнд хэрэгжүүлэх ийм чиг үүрэгтэй ажиллана. Үүгээр ямарваа нэгэн шинэ байгууллага байгуулагдахгүй. Улсын төсвөөс нэмэлт зардал, санхүүжилт шаардагдахгүй. Мөн энэ хуулиар үүрэг хүлээсэн хэрэглэгч, эрчим хүчний хэмнэлтийн менежер, эрчим хүчний үр ашгийн үйлчилгээ үзүүлэх мэргэжлийн байгууллага, эрчим хүчний аудитор болон аудитын байгууллага гэсэн шинэ нэр томьёо, ойлголтууд бий болж байгаа. Эдгээр нь бий болж, манай улсад энэ тогтолцоо бий болно гэж ингэж үзэж байгаа. Мэдээж, шууд нэг, хоёр жилийн дотор том үр дүн өгөхгүй, гэхдээ урт хугацаанд үүнийг тууштай хэрэгжүүлж чадвал Монгол Улс эрчим хүчний үр ашигтай хэрэглээг нэвтрүүлэх ийм сайн тогтолцоотой. Үр дүн үзэх ийм боломжтой байгаа юм.


Энэ хууль батлагдвал эрчим хүч үйлдвэрлэгч талдаа ч ашигтай, эрчим хүч хэрэглэгч талдаа ч, аж ахуйн нэгжүүддээ ч үр ашгаа өгөх ийм хүлээлт байгаа. Ийм учраас та бүхэнд танилцуулж байгаа энэ хуулийн төслийг хэлэлцэн дэмжиж өгөхийг та бүхнээс хүсье. Анхаарал тавьсанд баярлалаа.


Ж.Батсуурь:  -Эрчим хүч хэмнэлтийн тухай болон холбогдох бусад хуулийн төслүүдийн талаарх танилцуулгыг сонслоо.

Энэ хэлэлцэж байгаа асуудалтай холбогдуулж оролцож байгаа ажлын хэсгийн
бүрэлдэхүүнийг танилцуулъя.


Эрчим хүчний сайд Д.Зоригт, Эрчим хүчний яамны Төрийн нарийн бичгийн дарга Д.Дэлгэрцогт, Эрчим хүчний яамны Стратегийн бодлого, төлөвлөлтийн газрын дарга П.Товуудорж, Стратегийн бодлого, төлөвлөлтийн газрын ахлах мэргэжилтэн Г.Энхтайван, мэргэжилтэн Атаржаргал, зөвлөх инженер Батцэнд, Цэцгээ, Цогт, Үр ашиг төслийн хуулийн мэргэжилтэн Эрхэмбаяр, Эрчим хүчний яамны Зохицуулалтын ажлын албаны дарга Х.Эрдэнэчулуун. Ийм бүрэлдэхүүнтэй ажлын хэсэг оролцож байгаа юм байна.


Ингээд уг хуулийн төслийн талаарх илтгэлтэй холбогдуулж асуух асуулттай гишүүд нэрээ өгье.


-Бат-Эрдэнэ гишүүнээр асуулт тасаллаа.


Батхүү гишүүн асуулт асууя.


Г.Батхүү:  -Баярлалаа. Үнэхээр ач холбогдолтой ийм чухал хуулийг оруулж ирж байгаа, ер нь дэмжиж байгаа. Асуух, тодруулах нэг зүйл байгаа юм. Эрчим хүчний аудиторын эрх үүрэг, үйл ажиллагааны чиглэлээр яг хуульдаа юу гэж заасан талаар надад тодруулж өгөхгүй юу. Эрчим хүчний аудитор гэдгийг. Цааш нь шаардлагатай бол нэмж асууя.

Ж.Батсуурь:  -Батхүү гишүүний асуултад хариулъя. Хэн хариулах вэ?

-Зоригт сайд хариулъя.


Д.Зоригт:  -Эрчим хүчний аудитор, Эрчим хүчний аудитын байгууллага гэдэг тодорхойлолтуудыг хуулийн төслийн Дөрөвдүгээр бүлэгт Эрчим хүчний хэмнэлтийн мэргэжлийн байгууллага 13 дугаар зүйлд зааж эдгээр этгээдийн эрх, үүргийг тодорхойлсон байгаа.

Эрчим хүчний аудитор, аудитын байгууллага бол эрчим хүчний аудитын үйл ажиллагааны хүрээнд шаардлагатай тайлбар материалыг үүрэг хүлээсэн хэрэглэгчээс гаргуулж авах, иргэн, аж ахуйн нэгж, байгууллагын хүсэлтээр эрчим хүчний хэрэглээнд нь аудит хийж дүгнэлт гаргах, үүрэг хүлээсэн хэрэглэгчийн эрчим хүчний хэрэглээ, үр ашгийг тооцох, дүн шинжилгээ хийх, дүгнэлт гаргах, мөн хэрэглэгчдэд эдийн засгийн үр ашигтай, техникийн үндэслэлтэй зөвлөмжийг гаргаж өгөх. Уг зөвлөмжийн дүгнэлтийнхээ талаарх үндэслэлийг тайлбарлах ийм үүрэг хүлээж байгаа. Тэгээд аудитын гаргасан дүгнэлтийг хэрэглэгч хүлээн зөвшөөрөөд үйл ажиллагаандаа нэвтрүүлэх бол эрчим хүчний үр ашгийн үйлчилгээ үзүүлэх мэргэжлийн байгууллагатай гэрээ байгуулсны үндсэн дээр тухайн байгууллага эрчим хүчээ хэмнэх, үр ашигтай зарцуулах, барилга байшингийн дулааны алдагдлыг бууруулах чиглэлээр техник, зохион байгуулалтын хөрөнгө оруулалтын арга хэмжээнүүдийг авч хэрэгжүүлнэ.


Үүнээс гарсан бодит үр ашиг, хэмнэлтийг тухайн аж ахуйн нэгж, байгууллага, мөн энэ үйлчилгээ үзүүлэх байгууллага бас хоорондоо тохирч гэрээний үндсэн дээр хэрэгжүүлэх маягаар хуулийн төсөлд тусгасан байгаа. Өөрөөр хэлбэл, аудит гэдэг бол тухайн иргэн, аж ахуйн нэгж эрчим хүчний ямар хэмжээний алдагдал, хэтрэлт гарч байна вэ гэдэг талаар мэргэжлийн дүгнэлт гаргах, зөвлөмж өгөх үүрэгтэй тийм иргэн, хуулийн этгээдүүд байх юм.


Ж.Батсуурь:  -Батхүү гишүүн тодруулъя.

Г.Батхүү:  -Би үйл ажиллагааны чиглэлийг нь ойлгоод байгаа юм. Аудитор гэдэг нэр нь хэр зохимжтой юм бол гэж бодоод байгаа юм л даа. Бид нар чинь Аудитын тухай хуультай, тэр хуулиар аудит гэж ойлгоод, аудит хийнэ гэж юу юм бэ, аудитор гэж хэн бэ гээд баахан тодорхойлолттой. Тэгээд эрчим хүчний аудитор гээд, дараа нь тээврийн аудитор ч гэдэг юм уу, эрүүл мэндийн аудитор ч гэдэг юм уу ингээд гараад ирвэл. Нэрний хувьд хир зохимжтой юм бол гэж бодоод байгаа юм. Тэрнээс, тэр хүмүүсийн хийх үйл ажиллагаа, чиглэлийг нь би ойлгоод байгаа. Дэмжиж байгаа юм. Аудитор гэдэг нэр нь өөрөө зохимжтой юу, үгүй юу гэдгийг хууль санаачлагч, Зоригт сайд бас харна биз дээ.

Ж.Батсуурь:  -Гарамгайбаатар гишүүн асуултаа асууя.

Б.Гарамгайбаатар:  -Баярлалаа. Эрчим хүч хэмнэлтийн тухай болон холбогдох бусад хуулиудын төслүүдийг Ардчилсан намын бүлэг бүлгийнхээ хуралдаан дээр сайдын мэдээллийг сонссон. Энэ хуулийг яаралтай гаргахыг дэмжиж байгаа. Эдийн засгийн ач холбогдолтой гол, гол хуулиудыг бид нэг их саатуулалгүйгээр гаргах нь улс эх орны хувьд хэрэгтэй юм гэдэг үүднээс дэмжиж байгаа. Мэдээж хэлэлцүүлгийн явцад Байнгын хороо дээр мэргэжлийн хүмүүсээс нарийн ширийн тодруулга асуултууд асуугдаж, түүнд хариулт авах байх. Тийм учраас үүнийг бүрэн дэмжиж байгаа гэдгээ албан ёсоор хэлье гэж бодож байна.

Хоёрдугаарт, би санал гэдэг юм уу, мэргэжлийн хүмүүс суугаад байгаа учраас тойргийн чанартай хариулт өгөөч ээ гэж хэлэх байна. Гол нь юу вэ гэхээр, манай аймаг дээр Тахилгат гээд нэг тосгон байдаг юм. 2012 оны сонгуулийн үеэр энэ Тахилгат тосгоныг гэрэлтэй болгосон байдаг юм. Гэхдээ Бэрх рүү явж байгаа шугамын алдагдлыг шугам эх үүсвэр авсан гэж ингэж тайлбарлаж байсан. Би сайн нарийн мэдээлэл байхгүй байна. Тэгээд нэг трансформатор тавиад Тахилгатад санал авахын тулд гэрэлтэй болгосон байхгүй юу. Одоо болохоор Тахилгат орон нутгийн сангаар нэлээн хөгжчихсөн, эзэнгүй байсан барилга, байшингуудаа ашиглаад хүмүүс бас нэлээн төвлөрөөд эхэлсэн чинь нөгөө цахилгааны эх үүсвэрүүд нь бүгд шатаад ажилгүй болчихсон. Одоо иргэд хав харанхуй болчихсон. Үүнийгээ иргэд тухайн үед сайхан тогтой боллоо гээд баярлаж байсан сэтгэл дээр нь ус хийчхээд байгаа юм. Үүнийг хариуцах эзэн олдохоо байчхаад байгаа юм. Багануурын эрчим хүчний зүүн бүсийг хариуцсан төв хариуцах ч юм шиг, үгүй ч юм шиг ийм маргаан дагуулаад одоо их удаж байна. Энэ дээр анхаарал тавиад хариулт өгөөч гэж ингэж эрчим хүчний холбогдох эрх мэдэлтнүүдээс хүсмээр байна.


Албан ёсоор миний нэр дээр энэ талаар мэдээлэл, хариулт өгөөч. Ямар эзэнтэй юм бэ, хэн гэдэг хүн хариуцах юм бэ, ямар учиртай тэр цахилгаан тог нь тавигдсан талаар. Яагаад гэвэл трансформатор нь түрээсийн трансформатор тавьсан юм шиг яриад байгаа юм. Уг нь их сайн мэдэх хүн нь тухайн үед Улсын Их Хурлын гишүүн байсан Ганбямба сайн мэддэг юм билээ. Аймгийн дарга байсан Эрдэнэбаатар хоёр мэдээд байгаа байхгүй юу. Гэхдээ одоо бол тэр хүмүүсээс асууж суухдаа гол нь биш, хамгийн гол нь тэр хүмүүсийг буцаагаад тэр тав тухтай амьдралд нь оруулахгүй бол хийж бүтээсэн ажлууд маань бүгд үгүйсгэгдэх гээд байна. Энэ дээр дэмжлэг үзүүлээч гэж хүсэх гэсэн юм. 


Ж.Батсуурь:  -Түүнийг судлаад албан ёсоор хариу өгөхөөр тогтлоо шүү.

-Бат-Эрдэнэ гишүүн асуултаа асууя.


Д.Бат-Эрдэнэ:  -Төр, хувийн хэвшлийн түншлэл бол эрчим хүчний салбарт хамгийн их явагдах ёстой салбар л даа. Эрчим хүчний хэмнэлтийн хуульд төр, хувийн хэвшлийн түншлэлийн асуудлыг нэлээн тэргүүн байр суурьд авч үзээрэй. Эрчим хүчний хэмнэлтийн хууль дээрээ Барилга, хот байгуулалтын яам, барилгын салбарынхантай маш их холбоотой ажиллаж байна уу? Хувийнхныг, шинээр бүтээн байгуулалт хийж байгаа барилгын салбарынхныг цаашид ажлын хэсэгтээ сайн оролцуулж ажиллах тал дээр анхаарч байна уу? Энэ дээр юу байна вэ?

Ер нь тэгээд 5 дугаар цахилгаан станц гэдэг дээр чинь хувийн түншлэлийн асуудлаасаа болоод явахгүй байна уу, яагаад байна вэ? Бид энэ асуудлаа шийдээд явах явцдаа Эрчим хүчний хэмнэлтийн энэ хуульдаа онцгой анхаараарай. Энэ цаг үед юм бүхнээ, орлогоо нэмэгдүүлэх биш, хасъя, таная гэж байгаа үед хамгийн их таарсан, сайн хууль байна. Дэмжиж байна.


Ж.Батсуурь:  -Зоригт сайд Бат-Эрдэнэ гишүүний асуултад хариулъя.

Д.Зоригт:  -Бат-Эрдэнэ гишүүний асуултад хариулъя. Эрчим хүчний салбарт төр, хувийн хэвшлийн түншлэл, концессын үйл ажиллагаа нэлээн сайн эхлэлтэй байгаа. Одоо манай улсад баригдахаар төлөвлөгдөж байгаа, төслийн бэлтгэл ажил хийгдэж байгаа 5 дугаар цахилгаан станц, Багануурын цахилгаан станц, Таван толгойн цахилгаан станц, бусад эх үүсвэрүүд дандаа дотоодын хувийн хэвшлийн хөрөнгө оруулагчдын хөрөнгө оруулалтаар босож байгаа. Мөн цахилгаан дамжуулах гол шугамууд маань бид бас хувийн хэвшлийн хөрөнгө оруулалтаар барих, шилжүүлэх, дараа нь улсын төсвөөс төлөгдөх нөхцөлөөр зарлаж уралдаанд шалгаруулалтыг явуулж ингэж эхэлж байгаа гэдгийг хэлье.

Эрчим хүчний хэмнэлтийн энэ хуульд бас л төр, хувийн хэвшлийн түншлэл маш чухал үүрэгтэй. Өөрөөр хэлбэл, Эрчим хүчний зохицуулах хороо, энэ дотор ажиллах мэргэжлийн хэмнэлтийн зөвлөл ерөнхий зохицуулалт, бодлогыг явуулж ингэж ажиллана. Үүнийг хэрэгжүүлэх гол субъект энэ эрчим хүчний хэмнэлтийн үр ашгийг өөр дээрээ мэдрэх, үр нөлөөг нь авах гол байгууллагууд бол хувийн хэвшил байгаа юм. Хувийн хэвшил, мөн төрийн өмчийн байгууллагууд, төсвийн байгууллагууд байгаа. Тэр хэмжээгээр эрчим хүч бага хэрэглэдэг, ашигт үйлийн коэффициент өндөртэй, байгаль орчинд хал багатай, ашиглалтын хугацаа урт, эвдрэл багатай тоног төхөөрөмжийг л мэргэжлийн байгууллагуудын зөвлөмжөөр авч суурилуулж, байшин барилгаа дулаан алдагдлыг зөв технологиор, зөв дулаалж ингэж чадвал үүний үр ашгийг төр ч хүртэнэ, хувийн хэвшил ч хүртэх ийм зохицуулалтууд орж байгаа.


Мөн энэ хуулийн хүрээнд ажиллах мэргэжлийн байгууллагууд, аудиторууд, зөвлөгөө өгдөг хүмүүс, менежерүүд дандаа голдуу хувийн хэвшлийн шинэ ажлын байр, шинэ бизнес, үйл ажиллагааны чиглэлүүд бий болж байгаагаараа онцлог юм.


Ж.Батсуурь:  -Гишүүд асуулт асууж, хариулт авч дууслаа. Үг хэлэх гишүүдийг бүртгэе.

-Батхүү гишүүнээр тасаллаа.


Тлейхан гишүүн үгээ хэлье.


А.Тлейхан:  -Баярлалаа. Байнгын хорооны эрхэм гишүүдийн энэ өглөөний мэндийг хүргэе. Эрчим хүчний салбарын талаар өнгөрсөн хаврын чуулганаар багц хуулийг бид баталсан. Эрчим хүчний талаар төрөөс баримтлах бодлого батлагдсан. Эрчим хүчний төрөөс баримтлах бодлогын дотор хамгийн голлох байр суурь эзлэх зүйл бол эрчим хүчний хэмнэлтийн асуудал байгаа юм.

Өнөөдөр хэмнэлтийн асуудлыг хуульчилж өргөн барьж хэлэлцүүлж байгаад талархаж байна. Өнөөдөр үнэхээр дэлхий даяар хэмнэлтийн бодлого явуулж байна. Ялангуяа Европ, Азийн орнуудад эрчим хүчний бодлогыг зөв явуулснаар бараг хэрэглээнийхээ 20 гаруй хувийг хэмнэлтээрээ хааж байгаа жишээтэй. Энэ хууль бол нэлээн олон жил яригдсан, судлагдсан. Харин өнөөдөр бид хэлэлцэж эцэслэх гэж байна.


Саяхан хавар бид Их Хурлын нэлээн хэдэн гишүүн холбогдох яамны хүмүүстэй хамтарч Европын холбооны хүмүүсийн эрчим хүчний хэмнэлтийн бодлогыг судалсан. Герман, Швед бол үнэхээр хэмнэлтийн талаар асар их зүйл хийсэн, нэлээн хол явчихсан нь бидэнд харагдсан. Энэ гарч байгаа хууль бол Азийн орнуудын, мөн Европын холбооны орнуудын туршлагыг бүрэн тусгасан, олон улсын загварт нийцсэн хууль байна гэж харж байна. Германы Дина гэдэг байгууллага бол, түрүүн Бат-Эрдэнэ гишүүн асуугаад байсан. Төр, хувийн хэвшлийн түншлэл дээр бүрэн суурилсан байдаг юм билээ. Эрчим хүчний бодлогыг хэрэгжүүлдэг зөвлөл нь хувьцаат компанийн хэлбэрээр зохион байгуулдаг юм билээ. Төр, хувийн хэвшлийн. Тэр ч байтугай банк холбогдсон. Энэ дотор нь аудит хийнэ, мэргэжлийн үйлчилгээ үзүүлнэ гээд нэг байгууллага байна. Тэр маань юу вэ гэхээр жишиж хэлбэл, нэг том барилгын эрчим хүчний хэмнэлтийн байдалд нь судалгаа хийгээд эрчим хүчийг хэмнэх төсөл боловсруулаад түүнийгээ хөрөнгийн банкаар гаргуулж хэрэгжүүлдэг. 25 хувийн хэмнэлт гаргалаа гэхэд тэр хэмнэлтийн мөнгөн дүнгийн зохих хэсгийг тухайн байгууллага үр ашгийг хүртдэг. Нөгөө талдаа хэмнэлтийн тооцоо, судалгаа хийсэн байгууллага нь хүртдэг ийм сайхан уламжлал байна. Үүн шиг Монгол Улс ч гэсэн цаашдаа бүх салбарыг, зөвхөн эрчим хүч биш барилга, бусад боловсролын салбар, банкны салбараас бүрдсэн эрчим хүчний зөвлөлтэй байх байх. Цаашдаа үүнийгээ хэрэгжүүлэх бүрэн боломжтой болно гэж ингэж харж байгаа юм.


Энэ хууль батлагдсанаар Монгол орон ч гэсэн, түрүүн Зоригт сайд хэллээ. Бидэнд алдагдал маш их байна, 14-15 хувь орчим байна гэж хэлэх шиг боллоо. Тэгэхээр эрчим хүчний алдагдал эрс буурах ийм хандлага байна. Энэ бол үйлдвэрлэлийн төвшинд, дамжуулалтын төвшинд, хэрэглэгчдийн төвшинд бүгдэд нь үйлчлэх хууль учраас цаашид цогц бодлогоор цаашдаа хэрэгжих боломжтой гэж харж байна. Энэ хууль гарснаар төсвөөс, төрөөс ямар нэгэн мөнгө гарахгүй, эрчим хүчний хэмнэлтийн бодлого хэрэгжүүлэх байгууллага нь зохицуулах хорооны бүрэлдэхүүнд байгаад, тэндээ өөрийнхөө хөрөнгөндөө багтааж, төсөвтөө багтааж ажиллуулах бүрэн боломжтой юм.


Нөгөө талдаа эрчим хүч хэмнэснээр мэргэжлийн байгууллагын тооцсоноор бол 15 орчим тэрбум төгрөгийн хэмнэлтийг жил бүр гаргана гэсэн ийм тооцоо байгаа юм билээ. Тэгэхээр энэ хууль бол үнэхээр өнөөдрийн улс орны эдийн засгийн хүндрэлтэй байгаа энэ үед зардал гаргах биш, харин хэмнэлт гаргах ийм хууль юм байна, тиймээс үүнийг дэмжиж, тал талын саналуудыг сайн тусгаж хэрэгжүүлэх ёстой. Энэ төслийг хэрэгжүүлэхэд Германы төслийн баг бараг 8 жил ажиллаж байна уу даа, Үр ашгийн төслийн нэгж байгаа. Тэр хүрээндээ асар их зүйлийг хийсэн. Та нөхдүүдийн гар дээр тараасан энэ хэмнэлтийн тухай танилцуулга, асуулт хариултууд үнэхээр ойлгомжтой зүйл байна гэж. Цаашдаа энэ бол нийгмийн хэмжээнд, улсын хэмжээнд явагдах бидний бодос төсөөлсөн, гаргасан бодлого маань харин хэрэгжүүлэх төвшиндөө үр ашигтай сайн зохион байгуулаасай гэж хүсэж байна. Ингээд энэ хуулийг дэмжиж баталж өгөхийг та нөхдөөс хүсэж байна. Анхаарал тавьсанд баярлалаа.


Ж.Батсуурь:  -Баярсайхан гишүүн үгээ хэлье.

Ц.Баярсайхан:  -Хуулийн төслийг дэмжиж байгаа. Европын холбооны улсад явж ажилласан ажлын хэсгийн бүрэлдэхүүнд орж ер нь хэрэгжүүлж байгаа улс орнуудын туршлагаас харахад үнэхээр улс орны эдийн засагт томоохон хувь нэмэр оруулах ийм эрх зүйн орчныг улсдаа бүрдүүлэх ёстой гэсэн ийм ойлголт авсан.

Дээр нь Эрчим хүчний хэмнэлтийн хуулийг хэрэгжүүлэхэд хамгийн гол оролцооны салбар бол барилгын салбар байгаа юм. Бид бас өнгөрсөн хугацаанд ярьж байсан. Улаанбаатар хотод баригдсан угсармал 4000 гаруй барилгыг бид дулаан алдагдлыг багасгаж чадвал үндсэндээ 5 дугаар станцыг хэмнэх бололцоотой. Тэгэхээр одоо баригдаж байгаа барилгууд стандартын хувьд дулаан алдагдал ихтэй. Тийм учраас энэ төслийг хэрэгжүүлж, ялангуяа Улаанбаатар хотын 1, 3, 4 дүгээр хорооллууд баригдсан угсармал орон сууцнуудыг дулаалах ажил бол Эрчим хүчний хэмнэлтийн хуулийг хэрэгжүүлэхтэй холбоотой бас нэг хийгдэх, хотын цахилгаан, дулааны балансыг барихад хэрэгтэй ийм зүйл болох байх гэж бодож байгаа юм.


Цаашдаа баригдах барилгууд бол зөвхөн хэрэглэх төдийгүй өөрсдөө үйлдвэрлэгч болдог тэр чиглэл рүү. Ялангуяа ногоон барилга гэж ярьж байгаа тийм үед үүнийг анхаарч хэрэгжүүлэх ёстой юм байна гэж ингэж ойлгогдож байгаа юм. Тийм учраас ялангуяа сэргээгдэх эрчим хүчний эх үүсвэрийг барилгадаа хэрэглэдэг, барилга өөрийнхөө дулаан, цахилгааны тодорхой хувийг өөрөө хангадаг ийм нөхцөл бололцоог цааш, цаашдаа бид нар эрх зүйг нь бүрдүүлж өгөх шаардлагатай юм билээ. Ингэж чадвал эрчим хүчний хэмнэлт бодитой болно. Хэрэглэгч гэдэг бол зөвхөн хэрэглэгч төдийгүй өөрөө бас үйлдвэрлэгч байдаг. Тэгээд үйлдвэрлэснийхээ дагуу бас тодорхой хэмжээний борлуулалтаа хийгээд орлогоо олоод явдаг энэ нөхцөл бололцоог бид нар бүрдүүлж өгвөл ер нь улсад томоохон хэмжээний хэмнэлт болох юм байна гэж ингэж ойлгогдож байгаа.


Дээр нь, энэ хэрэглэж байгаа цахилгаан хэрэгслүүдийн хувьд Европын холбоонд хэрэглэж байгаа тэр стандартыг бид нар тавьж мөрдүүлэх. Энэ цахилгаан лампа, электрон бүх хэрэгслийг хэрэглэснээр хэрэглэгч дээр ямар хэмжээний хэмнэлт гарах вэ гэдгийг тод томруунаар бид иргэддээ ойлгуулж өгөх хэрэгтэй юм билээ. Тийм учраас энэ хууль гарсны дагуу ер нь хэрэглэгч гэдэг бол ямар цахилгаан хэрэгсэл авах ёстой юм бэ, ямар хэмжээний хэмнэлт өөрт чинь ирэх вэ гэдэг талаар маш том хэмжээний сургалт, зохион байгуулалт хийх нь зүйтэй юм байна гэж ингэж ойлгогдож байгаа юм. Ингээд хуулийн төслийг хэлэлцэхийг дэмжиж байна.


Ж.Батсуурь:  -Батхүү гишүүн үгээ хэлье.

Г.Батхүү:  -Баярлалаа. Эрчим хүчний үйлдвэрлэлийг аль болохоор байгаль орчинд нөлөө багатай, эдийн засгийн хувьд үр ашигтай хэрэглээнд нь тохирсон хэмжээний үйлдвэрлэлийг явуулах чиглэл рүү ажиллах ийм бодлого явж байгаа нь зөв. Улсын Их Хурлын энэ удаагийн бүрэн эрхийн хугацаанд эрчим хүчийг зах зээлийнх нь жинхэнэ горимд нь оруулах чиглэл рүү бодлогууд гарч, тэр рүү чиглэсэн үйл ажиллагаанууд явагдаж байгаад сэтгэл өндөр байгаа. Эрчим хүчний салбар гэдэг бол бусад бизнесийн салбартай л адилхан өөрөө өөрийгөө санхүүжүүлдэг, хөрөнгө оруулалт нь ашигтай байдаг, нийгэмд үзүүлж байгаа үйлчилгээ нь бас хүртээмжтэй бөгөөд хүмүүс худалдан авах чадварт нь тулгуурласан бололцооны ийм хэмжээний үнэ тарифтай байх асуудлыг тал талаас нь зохицуулж, ингэж балансжуулж ажиллах ёстой салбар.

Нэг хэсэг эрчим хүчний салбар гэдэг бол нийгмийн халамжийн салбар шиг болсон. Ерөөсөө л эрчим хүчний үнийг хямдруулах, эрчим хүчний үнийг нэмэгдүүлэх энэ асуудал сүүлдээ улс төр болдог, улс төрийн намуудын уриа болдог ийм зүйл болсон. Одоо ч бас зарим хүмүүсийн амнаас өндөр настай хүмүүсийн ч гэдэг юм уу, эсвэл нийгмийн халамжид байх ёстой хүмүүсийн эрчим хүчний үнэ тарифыг хямдруулах ёстой гэдэг асуудал хүртэл ярьж байгаа. Үүнийг би буруу гэж үздэг.


Өнөөдөр халамжаараа тэтгэврээ авдаг хүмүүсийн тэтгэврийг нэмэх хэрэгтэй, эрчим хүчнийхээ үнийг төлж чаддаг болох хэрэгтэй. Цалингаа авч амьдарч байгаа хүмүүс цалин нь амьдралдаа хүртээмжтэй, эрчим хүчнийхээ хэрэглээг хангадаг байх ёстой. Нөгөө талдаа хэн хэчнээн хэмжээний эрчим хүч үйлдвэрлэж чадаж байна вэ гэдгийг тодорхойлж чаддаг, түүнийгээ мэдэрсэн хүн өөрөө эрчим хүчээ аль болохоор хэмнэхийг боддог байх ёстой. Нэгжийн систем шиг ийм системд оруулах ёстой байхгүй юу. Бид нар нэг хэсэг Дэлхийн банкны төсөл хэрэгжүүлж карт цэнэглэдэг систем рүү оръё гэж нэлээд их бодож байсан. Тэр асуудал дундаа тасарчхаад байгаа. Хүн өөрөө картаа цэнэглүүлээд тэр хэмжээгээрээ тоолууртаа хийсэн картынхаа хэмжээнд эрчим хүчийг хэрэглэдэг болох ийм бодитой хэрэглээгээ хүн өөрөө тооцож болох талаас нь нэлээн анхаармаар байгаа юм.


Нөгөө талаас, эрчим хүчний үйлдвэрлэлийг дэмжих энэ асуудлыг бодлогын хүрээнд бид нар сэргээгдэх эрчим хүчний асуудлыг эн тэргүүн ээлжинд монголчууд ярьж байх ёстой. Бид  нар сэргээгдэх эрчим хүчний нөөц маш дээгүүр, хийгдсэн судалгаанууд байгаа. Харамсалтай нь жинхэнэ зах зээлийнхээ горимд орж чадаагүй учраас сэргээгдэх эрчим хүчний анхны хөрөнгө оруулалт нь өндөр. Оруулж ирсэн хөрөнгө оруулагчдад тэр бүр ашигтай биш тооцоо гараад байгаа учраас сэргээгдэх эрчим хүчний салбар хөгжихөд бас хүндрэл бэрхшээл байгаа гэдгийг ойлгох хэрэгтэй.


Энэ нь цаанаа эрчим хүчний салбар зах зээлийнхээ жинхэнэ утгаар ажиллаж болох юм уруу нь төрийн бодлого чиглэх ёстой шүү гэдгийг хэлж байгаа. Тийм учраас энэ хөрөнгө оруулалтуудынхаа асуудлууд, үр ашгийнхаа асуудлуудыг бид нар сайн тооцож хийх ёстой. Хэмнэлтийн энэ бодлого бол маш зөв бодлого. Бас удаж байж, удаан жил дуншиж байж энэ хууль өргөн баригдаж хэлэлцүүлэгт орж ирж байна. Энэ удаад Улсын Их Хурал, тэр дундаа манай Эдийн засгийн байнгын хороо түргэн хэлэлцүүлэгт оруулж батлуулах чиглэл рүү анхаарах ёстой. Энэ бол зөвхөн эрчим хүчний үйлдвэрлэгч нарт биш, харин хэрэглэгч нарт үр өгөөж өгдөг, тэдний бодитой хэрэглээг тодорхойлж болдог, хэмнэлтийг бий болгож болдог ийм сайн хууль урамшууллынхаа системтэй цуг явж байгаа гэдэг талаас нь дэмжиж байгаа.


Ж.Батсуурь:  -Гишүүд үг хэлж дууслаа.

Санал хураалт явуулъя.


Монгол Улсын Их Хурлын дэгийн тухай хуулийн 18.3-т заасны дагуу Эрчим хүчний хэмнэлтийн тухай болон холбогдох бусад хуулийн төслүүдийг Улсын Их Хурлын чуулганы нэгдсэн хуралдаанаар хэлэлцүүлэх нь зүйтэй гэсэн томьёоллоор санал хураалт явуулъя.


Санал хураалт.


Санал хураалтад 12 гишүүн оролцож, 12 гишүүн дэмжиж, 100 хувийн санал хураалтаар энэ хуулийг хэлэлцэх нь зүйтэй гэж дэмжигдлээ.


Чуулганы нэгдсэн хуралдаанд Тлейхан гишүүн илтгэе.


Дараагийн асуудалд оръё. Эрчим хүчний хэмнэлтийн тухай хуулийн ажлын хэсгийнхэнд баярлалаа. Ажлын хэсэг шуурхай, сайн ажиллавал дараагийн хэлэлцүүлэгт орох боломжтой.


Хоёр. Барилгын тухай хуулийн шинэчилсэн найруулга болон холбогдох бусад хуулийн төслүүд /хэлэлцэх эсэх/.

Барилгын тухай хуулийн шинэчилсэн найруулга болон холбогдох бусад хуулийн төслүүдийн талаар төсөл санаачлагчийн илтгэлийг сонсъё.

Илтгэлийг Барилга, хот байгуулалтын сайд Баянсэлэнгэ танилцуулна.


-Баянсэлэнгэ сайдыг урьж байна.


З.Баянсэлэнгэ:  -Баярлалаа. Эрхэм хүндэт Байнгын хорооны дарга аа, Улсын Их Хурлын эрхэм гишүүд ээ, та бүхэнд энэ өдрийн мэндийг хүргэе.

Монгол Улсад сүүлийн 20 гаруй жил барилгын салбар эрчимтэй хөгжиж барилга байгууламж олноор байгуулагдаж хотжилт, төвлөрөл эрчимжиж байгаа өнөө үед түүнд оролцогчдын хооронд үүссэн харилцааг зохицуулах шаардлага зүй ёсоор тавигдаж байна. Барилгын салбар хөгжихийн хирээр шинэ техник, технологи нэвтэрч шинэ чанар, аюулгүй байдлыг орчин үеийн шаардлагад нийцүүлэх, хэрэглэгч төвтэй салбар болгоход эрх зүйн зохицуулалтын механизмыг боловсронгуй болгож үр нөлөөг хангах орчин үгүйлэгдэж, энэ хүрээнд Барилгын хуулийн шинэчилсэн найруулгыг боловсруулан та бүхэнд танилцуулж байна.


Улсын Их Хурлын 2010 оны 36 дугаар тогтоолоор шинэ бүтээн байгуулалт, дунд хугацааны зорилтот хөтөлбөрт тусгагдсаны дагуу Барилгын тухай хуулийн төслийг 9 бүлэг, 53 зүйлтэйгээр шинэчлэн найруулж боловсрууллаа.


Хуулийн төслөөр барилга байгууламжийн үйл ажиллагааны бүхий л үе шатны эрх зүйн орчныг бүрэн томьёолж харилцаанд оролцогчдын хариуцлагын тогтолцоог үе шат бүрд авч үзэн, хүн төвтэй салбарын тогтолцоог төлөвшүүлэх нөхцөлийг бүрдүүлсэн болно.


Барилгын үйл ажиллагааны үндсэн шаардлагад хүн амын эрүүл, аюулгүй амьдрах орчин нөхцөлийг хангах, байгаль орчинд сөрөг нөлөө үзүүлэхгүй байх, дэвшилтэт техник технологийг ашиглах зэрэг барилгын үйл ажиллагааны үндсэн зарчмуудыг олон улсын стандартын баримт бичигт нийцүүлэх, эрх зүйн орчныг хангах боломжийг төсөлд тусгасан болно. Барилгын үйл ажиллагааны явцад захиалагч хэвлэл, мэдээллийн хэрэгслээр барилгын орчны тохижилт, төлөвлөлт, инженерийн шугам сүлжээний талаар хэрэглэгч иргэдэд буруу мэдээлэл өгөхгүй байх талаар хуулийн төсөлд тодорхой тусгалаа.


Хуулийн төсөлд ашиглалтад оруулсны дараа зүгшрүүлэх, тохируулах болон нийт ашиглалтын хугацааг тодорхой тусгаснаас гадна барилга байгууламжийн хэвийн ашиглах хугацаанд эвдрэл гэмтэл гарвал барилгын үйл ажиллагаанд оролцогчийн аль буруутай этгээдээр арилгуулах, барилга байгууламжийн эдэлгээний хугацааг шинээр томьёолж тусгасан болно.


Барилгын тухай хуулийн шинэчилсэн найруулгын төсөлтэй уялдуулж аж ахуйн үйл ажиллагааны тусгай зөвшөөрлийн тухай, Улсын тэмдэгтийн хураамжийн тухай, Эрчим хүчний тухай, Усны тухай, Газрын тосны бүтээгдэхүүний тухай, Авто замын тухай хуулиудад нэмэлт, өөрчлөлт оруулж боловсрууллаа.


Хэлэлцэн шийдвэрлэж өгнө үү.


Ж.Батсуурь:  -Баянсэлэнгэ сайдад баярлалаа.

Ингээд Барилгын тухай хуулийн шинэчилсэн найруулгын төсөл хэлэлцэж байгаа асуудалтай холбогдуулж ажлын хэсгийн бүрэлдэхүүнийг танилцуулъя.


Барилга, хот байгуулалтын сайд З.Баянсэлэнгэ, Барилга, хот байгуулалтын дэд сайд Г.Байгалмаа, Засгийн газрын Хэрэг эрхлэх газрын Барилга, хот байгуулалтын асуудал хариуцсан Засгийн газрын референт Нямдэлгэр, Барилга, хот байгуулалтын яамны Барилга, нийтийн аж ахуйн бодлогын газрын дарга Баасан, Барилгын хөгжлийн үндэсний нэгдсэн төвийн удирдах зөвлөлийн дарга Мягмар, Нийслэлийн хот байгуулалт, хөрөнгө оруулалтын асуудал хариуцсан орлогч дарга Очирбат, Барилга, хот байгуулалтын яамны Төрийн захиргааны удирдлагын газрын хуулийн мэргэжилтэн Б.Амартүвшин. Ийм бүрэлдэхүүнтэй ажлын хэсэг хүрэлцэн ирсэн байна.


Ингээд Барилгын тухай хэлэлцүүлж байгаа асуудалтай холбогдуулж асуух асуулттай гишүүд нэрсээ өгнө үү.


-Энх-Амгалан гишүүнээр асуулт асуух гишүүнийг тасаллаа.


Д.Зоригт гишүүн асуултаа асууя.


Д.Зоригт:  -Хоёр, гурван асуулт байгаа. Барилгын чанар, баталгаат хугацаа хуулийн төсөлд яаж орж байгаа вэ? 50 жилээр гэл үү, их урт хугацаатай болгож байгаа гээд урьдах сайд бас телевизээр мэдээлж байсан л даа. Энэ яаж орж байгаа вэ?

Хоёрдугаарт, дөнгөж саяхан бид нар Эрчим хүчний хэмнэлтийн тухай хуулийн төслийг хэлэлцлээ л дээ. Тэгэхээр эрчим хүчний хэмнэлт хамгийн их анхаардаг зүйл бол барилга. Барилга байгууламжийн дулаан алдагдал, мөн эрчим хүчний хэмнэлттэй технологи хэрэглэх чиглэлээр, ялангуяа дулаан алдагдлыг бууруулах, дулаан алдагдалгүй стандарт хэрэглэх талаар энэ хуулийн төсөлд орж байгаа шинэлэг заалтууд, санаанууд юу байгаа вэ?


Гуравдугаарт, мэдээж барилгын салбарт маш олон хувийн хэвшлийн аж ахуйн нэгжүүд үйл ажиллагаа явуулж байгаа. Энэ хуулийн төслийг хувийн хэвшлийнхэнтэйгээ хамтарч хэлэлцэж, ассоциаци, холбоогоор нь дамжиж хэлэлцүүлэг явуулсан уу? Ер нь холбоо, ассоциаци хэрхэн яаж хүлээж авч байгаа вэ? Дэмжиж байгаа юу гэсэн асуулт байна.


Ж.Батсуурь:  -Зоригт гишүүний асуултад хариулъя. Хэн хариулах вэ?

-Баянсэлэнгэ сайдын микрофоныг өгье.


З.Баянсэлэнгэ: -Сүүлийн асуултаас эхлээд хариулъя. Барилгын салбарт 80 гаруй жилийн хугацаанд хуучин нэрээр ЗХУ-ын дүрэм, норм, норматив, стандартыг мөрдөж ирсэн. Өнөөдөр олон улсын стандарт, орчин үеийн дэвшилтэт техник, технологи нэвтэрч байгаа өнөө үед зайлшгүй энэ норм, норматив, стандартуудыг өөрчлөх шаардлагын хүрээнд энэ хуулийн бас гол концепци явж байгаа.

Барилгын тухай хуулийг хувийн хэвшлүүдтэйгээ, иргэдээс асуусан уу гэж асууж байна. Энэ хууль маань хоёр, гурван жил боловсруулагдаад явж байгаа. Өнөөдөр шинэчилсэн найруулгын төсөл орж ирж байна. Энэ хугацаанд хувийн хэвшил, мэргэжлийн холбоод иргэдийнхээ саналыг тусгаад боловсруулсан. Тухайн үед бас ажиллаж байсан сайдууд энэ хуулийн төсөл дээр хангалттай ажилласан гэж би бодож байгаа.


Барилгын хамгийн их анхаарал татдаг барилгын чанар, аюулгүй байдлын тухай асуудлыг бид тусгайлан бүлэг болгож оруулсан байгаа. Дээр нь энэ тусгай зөвшөөрөлтэй холбоотой 21 хоног олгодог байсан асуудлыг 10 хоног болгож өөрчилсөн гэх мэтээр төрөл, төрлөөр нь ангилсан. Барилгын чанарын баталгаат хугацааг нэлээн боловсронгуй болгосон. Зүгшрүүлэх, тохируулах хугацаа гэж өмнө нь 3 жил байсныг 1 жил болгосон. Тоног төхөөрөмжийн хэвийн ашиглалтын хугацааг, үүнийг сантехник, цахилгаан холбоо, тоног төхөөрөмж гэж 3 жилээр оруулсан байгаа. Цаашлаад барилгын чанар, эрсдэл, элэгдлийн хугацааг ашиглалтын хугацаатайгаа уялдуулаад 5 жил, арван жил болгож нарийвчилж оруулж өгсөн байгаа.


Өнөөдөр эрсдэл гэж нэг оруулаад тусгайлж нэг жил тавьдаг асуудлыг бид нар эрсдэлийн хугацаа юу, зүгшрүүлж тохируулж оруулах уу гээд хугацааг нь аль болохоор нарийвчилж оруулж өгсөн байгаа.


Ажлын хэсгээс нэмээд тайлбарлачих.


Ж.Батсуурь:  -Ажлын хэсэг, барилгын насжилттай холбоотой асуудлыг Баасан дарга хариулъя.

Б.Баасан:  -Барилгын хуульд 3 жил байна гээд хугацаа байж байгаа. Одоо 3 жил байхад хэрэглэгч, ялангуяа бизнес эрхлэгчдэд нэлээн хүндрэлтэй байгаа. Үүнийг үндэслээд зүгшрүүлэх, тохируулах хугацаа гэж оруулж өгсөн байгаа. Орон нутаг бараа худалдан авах хуульд баталгаат хугацааны дараа зүгшрүүлэх, тохируулах хугацаа гэж оруулаад, энэ хугацааг 1 жил байна. Гэхдээ баталгаагаа мөнгөнөөс гадна баталгаагаар, даатгалаар гаргаж болно гэж хуульдаа оруулж өгсөн байгаа. Энэ нь нэлээн хөнгөлөлттэй болж байгаа юм. 1 жил болоод даатгуулна гэсэн ийм утгаар оруулж өгч байгаа юм.

Хоёрт нь, эдэлгээний хугацаа гэдэг бол 40, 50 жил ашиглалтын хугацаа гэж байхгүй, эдэлгээний хугацаа гэдэг ойлголт орж ирж байгаа. Эдэлгээний хугацаа бол барилгынхаа хийц, бүтцийн төрлөөс хамаараад төмөр бетон хийц дээр 60 жил, тоосгон хийц дээр 40 жил, модон хийц дээр 25 жил гэж, тэгээд үүнээс багагүй байна гэж. Хуучин хуульд эдэлгээний хугацаа дуусахад барилгын ашиглалтын хугацаагаар оролцогч талууд хариуцлага хүлээдэг байсан. Эдэлгээний хугацаа дууссаны дараа хариуцагч талуудын хариуцлагаас чөлөөлөгдөх үндэс болно гэж байгаа юм. Тэгээд цаашаа барилга ашиглагдахад Мэргэжлийн хяналтын газрын дүгнэлтээр ашиглаж болно гэхээр цаашдаа ашиглаж болохоор хуульд тусгаж өгсөн байгаа.


Ж.Батсуурь:  -Гарамгайбаатар гишүүн асуултаа асууя.

Б.Гарамгайбаатар: -Баярлалаа. Надад хоёр, гурван асуулт байна. Барилгын тухай хуулийн шинэчилсэн найруулгын төсөл орж ирсэн юм байна. Тэгээд танилцуулга дээр хоёр үр дүн байна. Нэг үр дүнг нь харахаар энэ хуулийн төсөл батлагдсанаар, нэг харахад барилгын үйл ажиллагаа эрхлэх тусгай зөвшөөрөл авахад их хөнгөлөлттэй болох юм байна. Тэгээд хүнд суртал арилна гээд баахан юм бичсэн байна.

Нөгөө дээр нь бас үр дүн гэчхээд, энэ хууль батлагдсанаар барилгын салбар зах зээлийн харилцааны зарчимтай уялдаж хөгжинө гэсэн ийм заалт байх юм. Энэ хоёр заалт дээр тайлбар өгөхгүй юу. Одоо мөрдөгдөж байгаа хууль нь энэ зах зээлээсээ тийм хол зөрүүтэй хууль хэрэгжээд байгаа юм уу? Хоёрдугаарт, тусгай зөвшөөрөл авахад одоо болтол тийм хүндрэл байдаг юм уу гэдэг нэг ийм асуудал байна.


Дээр нь, төрийн бус байгууллага руу зарим эрх үүргийг шилжүүлж байгаа юм харагдаад байна. Энэ дээр барилга, байгууламжийн норм, норматив, баримт бичиг стандарт боловсруулах ажлыг зохион байгуулах ажлыг шилжүүлж байна гээд. Тэгэхээр энд төрийн бус байгууллагаар ийм стандарт, норм, нормативыг баталгаажуулах баримт бичгийг боловсруулчхаад, үүнийгээ яам хүлээн зөвшөөрч чадах уу? Энэ бол мэдээж, зах зээлтэйгээ уялдаад дор дороо өөрчлөгдөөд явах байх. Үүнийг нь яам бодлогын хэмжээнд хүлээн зөвшөөрөөд үүнийг нь гүйцэж ажиллаж чадах уу гэдэг ийм асуулт надад харагдаад байна. Энэ дээр хариулт өгөөч.


Нөгөө нэг асуудал нь, барилга байгууламжийн нэгж хүчин чадлын жишиг үнэлгээ, үнийн индексийг боловсруулна гээд төрийн бус байгууллагаар боловсруулах юм байна л даа. Энэ яг түрүүчийнхтэй адилхан, төрийн бус байгууллага боловсруулаад байдаг, тэд нар бол цаг үетэйгээ нийцээд богино хугацаанд асуудлыг шийдээд явчих байх. Гэтэл яам энэ хурдыг нь бас гүйцэх үү? Энэ дээр баталгаа байна уу? Яг ингээд бичсэнийхээ дагуу эдгээр ажлуудыг ингэж хэрэгжүүлэхэд ямар нэгэн саад тотгор учрахгүй байх нөхцөлийг яам гаргаж үнэхээр баталгаажуулж чадаж байна уу гэдэг ийм нэг асуулт байна.


Дээр нь, сая 3 жилийн баталгаат хугацааны асуудал ярьж байна. Энэ барилга дээр ч байдаг, зам дээр ч байдаг асуудал. Энэ 3 жилийн баталгаат хугацаа гэдгээ түрүүн нэг хэлээд байна, зүгшрүүлэх хугацаа гэдэг чинь үнэхээр нэг жил байхгүй юу. Үүнийгээ ялгаж салгаж байгаа юм байна. Энэ яг тэгж салгагдаж байгаа нь үнэн юм болов уу гэж асуугаад байгаа юм. Яагаад вэ гэхээр, одоо гүйцэтгэгч нарт гүйцэтгэгчдээс хамааралгүйгээр хугацааны алдагдлуудыг төлүүлдэг байхгүй юу. Барилгын салбар ч байгаа юм. Энэ асуудлаа энэ хуульд үнэхээр зааглаж ялгасан юм байна уу? Төр өөрөө хүлээдэг хариуцлага байх ёстой, гүйцэтгэгчид хүлээдэг хариуцлага байх ёстой, баригдсан объектыг зүгшрүүлэх хугацаа нь тодорхой 1 жил гэж байгаа бол цаад, бусад баталгаат хугацаа гэдэг юмнуудаа засаж залруулсан юм шиг яриад байна. Тэр үнэхээр энд орж чадсан бол их сайн. Үнэхээр ингэж орсон уу гэдэг ийм асуудал байгаад байна.


Дээр нь, сая барилга барих бол дэд бүтэц, зам барих, саяын Эрчим хүчний хэмнэлтийн хуультай холбоотой асуудал. Тэгэхээр энэ хуулийг боловсруулахдаа бусад салбарын хамтарч ажилладаг, хамтрах салбаруудынхаа хууль, эрх зүйн орчинтой хэрхэн нийцүүлсэн бэ гэдэг дээр тодорхой тайлбар өгөхгүй юу.


Ж.Батсуурь:  -Гарамгайбаатар гишүүний асуултад хариулъя. Хэн хариулах вэ?

-Баянсэлэнгэ сайд эхэлж хариулъя.


З.Баянсэлэнгэ: -Гарамгайбаатар гишүүний асуултад хариулъя. Тусгай зөвшөөрлийг олгохтой холбоотой хүнд суртал нэлээн гардаг талаар иргэдээс төдийгүй хэвлэл, мэдээллийн хэрэгслээр зөндөө ярьдаг, бид бас мэддэг л асуудал. Энэ тусгай зөвшөөрөлтэй холбоотойгоор Дэлхийн банкнаас судалгаа гаргасан юм билээ. Төрийн бус байгууллагаа хэрхэн дэмжиж байгаа талаар, бизнес эрхлэхэд таатай нөхцөл бололцоог нь хангаж өгч чадаж байна уу, үгүй юу гээд судалгаа хийхэд барилгын зөвшөөрөл авах үзүүлэлтээр дэлхийн 185 орноос 121 дүгээр байранд, Зүүн Азийн, номхон далайн бүсийн 24 орноос 21 дүгээр байранд орж байгаа нь тусгай зөвшөөрөлтэй холбоотой ямар их чирэгдэл, хүнд суртал гаргаж байдаг юм нь эндээс харагдаж байгаа юм. Тэгэхээр бид тусгай зөвшөөрөл олгох энэ асуудлыг ер нь төрийн зарим чиг үүргийг төрийн бус байгууллагаар гэрээлэн гүйцэтгүүлэх гэдэг энэ хэлбэр рүүгээ оръё гэдэг ийм реформыг манай яам хийгээд явж байгаа. Одоо бичиг цаас боловсруулах шатандаа явж байгаа.

Ер нь энэ яам маань аж ахуйн үйл ажиллагаа явуулдаг биш, бодлогын яам байя. Энэ хуулийн төслийн гол үзэл баримтлал нь барилгын аж ахуйн үйл ажиллагаанаас салгаж төрийн бус байгууллага, хувийн хэвшилтэйгээ хамтарч ажилладаг, тэднээр энэ төрийн зарим чиг үүргийг гэрээний үндсэн дээр гүйцэтгүүлье гэдэг ийм байр суурьтай явж байгаа.


Энэ салбар маань өөрөө онцлогтой салбар. Цэвэр хувийн хэвшлийн нуруун дээр явдаг. Тэгэхээр бид хувийн хэвшил, иргэдийн оролцоог хангах тал дээр илүү ажилласан. Өмнө нь тусгай зөвшөөрөл 21 хоног олгогддог байсныг бид нар өөрчилж, тусгай зөвшөөрлийг олгохдоо яг энэ зураг төсөл, өргөх механизм, угсралт, барилгын материалын чиглэлээр барилгын ажлын тусгай зөвшөөрлийг олгодог байя гээд төрөлжүүлээд 10 хоног болгож өөрчилж байгаа юм. Энэ дээр мэдээж, бодлого боловсруулж байгаа яамны хувьд үүнийгээ мэдээж дэмжээд явна, үүнтэйгээ хамтраад энэ хурдаа гүйцнэ. Өөрсдөө нэгэнт бодлогоо боловсруулж байгаа тохиолдолд энэ чиглэлээрээ ажиллана гэж бодож байгаа.


Төрийн бус байгууллага, хувийн хэвшил рүүгээ мэргэжлийн холбоод руугаа өгч байна, үүнийгээ яам аваад явж чадах уу гэж байна. Тэгэхээр энд төрөлжүүлээд гаргачихсан байгаа юм. Төрийн захиргааны төв байгууллага өөрийн хэрэгжүүлэх чиг үүргийг ажил, үйлчилгээний жагсаалтаа гаргачихсан байгаа. Хуульчлаад, бүр нарийвчлаад өгчихсөн байгаа. Энэ жагсаалтынхаа хүрээнд яамтай гэрээгээ байгуулаад гэрээний үндсэн дээр үйл ажиллагаагаа явуулна гэдэг энэ чиглэл рүүгээ явж байгаа. 


Зүгшрүүлэх, тохируулах хугацаа гэдгийг үнэхээр нэг жилээр энэ хуулиар оруулж өгсөн юм. Хуучин 3 жил байсан. Тэгэхээр үүнийг өнөөдрийн бусад салбар дээр хэрэгжиж байгаа энэ хуультайгаа уялдуулаад бид нар зүгшрүүлэх, тохируулах хугацааг 1 жил болгож өгье гэж байгаа. Зүгшрүүлэх, тохируулах хугацаа дуусгавар болсноос хойш барилга байгууламжийн гадна, доторх засал, бүх төрлийн материал, үндсэн хийц, бүтэц, сантехник, цахилгаан холбооны тоног төхөөрөмж, тоноглолын хэвийн ашиглалтын хугацаа 3 жил байна гэдгээ ингээд эрсдэлийн хугацаагаа оруулаад өгчихсөн байгаа юм.


Гарамгайбаатар даргын ярианаас, ер нь хувийн хэвшил рүүгээ өгсөн асуудал, бусад салбартайгаа уялдаж байгаа юу гэдэг асуудал яригдаж байна. Энэ бол манай хуулийн гол үзэл баримтлал. Барилгын хууль маань өнөөдөр зөвхөн барилгын салбарт мөрдөгдөх хууль биш, энэ.


Ж.Батсуурь:  -Баянсэлэнгэ гишүүний микрофоныг нэмье.

З.Баянсэлэнгэ:  -Газрын хөрсөн дээр болон газрын хөрсөн доор барилгын ажил эхлэхээс дуусгавар болох бүхий л хугацаан дахь харилцааг зохицуулсан, энэ бусад салбартайгаа уялдсан, ялангуяа эрчим хүчтэйгээ, дэд бүтэцтэйгээ, авто замын салбартайгаа уялдсан хууль. Энэ хууль маань бүх салбарын уялдаа холбоог хангаж өгсөн байгаа. Бүр чиг үүргийг тодорхой болгож өгсөн, хариуцлагыг тодорхой болгож өгсөн, цаашлаад энэ хуулийг дагаад дүрэм, журмыг бусад салбарын яамдтайгаа хамтарч боловсруулж гаргана.

Тэгээд ажлын хэсгээс нэмээд хариулчихъя.


Ж.Батсуурь:  -Бусад асуудлуудад хэн нэмж хариулах вэ?

-Баасан.


Б.Баасан:  -Үнийн индекс, жишиг үнийг яаж батлах вэ гэж. Тэр дээр яг хуулин дээр санхүү, эдийн засаг эрхэлсэн төв байгууллагатайгаа хамтарч, барилгын асуудал эрхэлсэн төв байгууллага хамтарч батална гэж ингэж оруулж өгсөн байгаа. Хуучин бол, 2012 онд Их Хурлын тогтоол байгаа, түүнийг иш үндэслээд ингэж оруулж, хамтарсан хоёр төв байгууллага нийлж батлах юм гэж хуульд оруулж өгсөн байгаа юм.

Ж.Батсуурь:  -Гарамгайбаатар гишүүн тодруулъя.

Б.Гарамгайбаатар:  -Хариултуудыг сонслоо. Хэлэлцэх эсэхийг бол дэмжинэ. Дараа нь үргэлжлүүлээд нарийн юмнуудыг Байнгын хороон дээр яригдах байх гэж бодож байна. Хамгийн гол нь сая хэллээ шүү дээ, үнэхээр танай яам бодлогын яам болох гэж байгаа юм байна, түүнд зориулсан хууль, эрх зүйн орчноо бодлогын яаманд зориулж өөрчилж байгаа юм байна гэж ингэж ойлгогдлоо шүү. Дараа нь аж ахуйн ажилтай зууралдаад байвал арай өөр асуудал ярина шүү дээ, бид нар.

Хоёрдугаарт, үнийн индекс төрийн бус байгууллага шилжүүлж байгаа чинь олон нийтийн хяналтанд шилжүүлж байгаа юм уу, эсвэл танай яамны хяналтанд байх юм уу гэдэг асуулт байгаа байхгүй юу. Би яагаад үүнийг асуугаад байна вэ гэхээр, олон жилийн өмнө энэ тариф үнэлгээ, стандартуудыг боловсруулахад олон нийтийн хяналтыг илүү оролцуул гэсэн ийм чиглэлүүд байдаг. Гэхдээ өнөөдрийг хүртэл аль ч яам авдаггүй байхгүй юу. Зөвхөн дарга нар өөрсдөө орох сонирхолтой байдаг.  Энэ асуудлаасаа бүрэн салж байгаа юм уу гэж нэг асуугаад байгаа юм. Үнэхээр зах зээл рүү шилжиж байгаа бол тэгж л шилжинэ шүү дээ.


Ж.Батсуурь:  -Энэ асуултад Баасан хариулъя.

Б.Баасан: -Хуучин норм, нормативыг сонгон шалгаруулалтаар л зарлаж мэргэжлийн холбоод, мэргэшсэн эрдэм шинжилгээний байгууллагаар голдуу хийлгэж байгаа шүү дээ. Энэ байдал бол төрийн бус байгууллагууд энэ үйл ажиллагаанд шилжлээ гэхэд яг шинэ юманд ороод ирэхгүй. Түүнийгээ боловсруулаад ирсний дараа мэргэжлийн зөвлөл, шинжлэх ухаан, техникийн зөвлөлөөр хэлэлцүүлээд холбогдох яам, тамгуудаас саналаа аваад ингээд норм, нормативаа батлаад, тэгээд бид Хууль зүйн яамаар бүртгүүлээд юм бол ингэж л хуучнаараа явна. Гэхдээ яг гүйцэтгэх ажил нь төрийн бус байгууллага дээр шилжээд явагдахаар хуульчлагдчихсан л байгаа.

Ж.Батсуурь:  -Одонтуяа гишүүн асуултаа асууя.

С.Одонтуяа:  -Манай улсад хуучин байшин нураах асуудлууд нэлээн байдаг. Мэргэжлийн хяналтын дүгнэлт гарсан гээд. Бусад орнуудад хуучин байшингаа аль болохоор нураахгүй хадгалж байна л даа, 200 жил, 300 жил гээд. Ер нь ямар стандартаар энэ дүгнэлт гардаг юм бэ? Эсвэл социализмын үед субботникийн аргаар барьчихсан байшингуудаа нураана гээд дүгнэлт гаргадаг юм уу, ер нь юм л бол нураана гэдгээ эргэж хараасай гэж боддог юм л даа. Одоо аль болохоор хуучны байшингууд өнгө үзэмж, чанарын хувьд ч гэсэн бараг одоогийн байшингуудаас зарим нь илүү байгаа шүү дээ. Тэгээд, ямар улсын стандартыг мөрдөж энэ дүгнэлт гаргадаг юм бэ гэдгийг асуух гэсэн юм.

Хоёр дахь асуудал бол, би үе үеийн сайд нарт л хэлдэг юм. Улаанбаатар хотын үзэмжийг хамгийн муухай харагдуулж байгаа юм бол задгай тагттай орон сууцууд барьж байгаа шүү дээ. Би Баярсайхан сайдад үүнийг бараг арав, хорин удаа ч хэлсэн, Байгалмаа дэд сайдад ч хэлсэн. Тэгээд болохгүй гэж хариулт өгөөд байдаг юм. Галын аюул, ямар, ямар ч гэнэ вэ. Бусад оронд яагаад болоод байдаг, хот нь сайхан үзэмжтэй, бүгдээрээ битүү тагттай, бүгдээрээ ижилхэн стандартаар баригддаг. Манайд яахаараа задгай бариад дараа нь айл, өрх болгон өөрөө өөрсдийнхөө үзэмжээр тагладаг. Энэ бол Улаанбаатар хотыг хамгийн муухай харагдуулж байгаа нэг зүйл шүү дээ. Сая хөдөө, орон нутгуудаар явсан. Орон сууцууд нь бас л тийм байсан. Энэ дээр тайлбар өгөөч ээ.


Гурав дахь асуудал бол, орон сууцын доор нэг давхарт цэцэрлэг барих асуудал стандартаараа зөвшөөрөгдөж байгаа юу? Үүнийг хэлж өгөөч ээ гэсэн ийм гурван асуулт байна.


Ж.Батсуурь:  -Одонтуяа гишүүний асуултад Баянсэлэнгэ сайд хариулъя.

З.Баянсэлэнгэ:  -Манайхан нэмээд хариулчхаарай. Хуучин барилгыг нураах асуудал дээр Мэргэжлийн хяналтын газраас дүгнэлт гараад нураана гэдэг, хуучин хуулиар бол нураах асуудлыг зохицуулаагүй байсан юм байна. Шинэ хуулиар бол 28 дугаар зүйл дээрээ бид оруулж өгсөн байгаа. Хэн хэрэгжүүлэх вэ гэдэг. Аймаг, нийслэл, сум, дүүргийн засаг дарга шийдвэр гаргаад албадан буулгана, зардлыг буруутай этгээдээр гаргуулна гэсэн байгаа юм. 

Мэргэжлийн хяналтын газраас дүгнэлт гарсан тохиолдолд тухайн орон нутгийн засаг дарга шийдвэр гаргана гэж байгаа юм. Өнөөдөр мэргэжлийн хяналтын газар дүгнэлт гаргаад тэр асуудал шийдэгдэхгүй яваад байдаг. Үүнийг бид бас зохицуулах гэж энэ хуулиар оруулж өгсөн байгаа. 


Баасан дарга нэмээд хариулчих.


Ж.Батсуурь:  -4 номерын микрофоныг өгье.

Б.Баасан: -Барилгын орчны тохижилт, төлөвлөлттэй уялдуулаад хуучин ашиглаж байгаа барилга бол үндсэндээ балкон, хашлага хаалтыг дураараа хийж байна, үндсэндээ орчин, хот төлөвлөлтөд сөргөөр нөлөөлж байна гэдэг. Энэ бол яг байгаа, хуучин хууль дээр шийдэгдээгүй байгаа. Энэ явж байгаа. Тэгээд бид хууль дээрээ, 15.1.8 дээр орчны тохижилт, архитектур төлөвлөлттэй уялдуулж барилгын нүүр тал, дээвэр, тагтны хашлагыг төлөвлөж байна гэж, үүнийг хуульчилж оруулж өгсөн байгаа. Үүгээр, хот төлөвлөлтийг барилгын объём төлөвлөлтөд уялдаад явах боломжтой болж байгаа юм.

Ж.Батсуурь:  -Нямдорж гишүүн тодруулъя.

Ц.Нямдорж:  -Энэ хавар Ерөнхий сайдын цаг дээр би гурван байшин асуусан. Танктай хөшөөний урд талд нэг байшин барьчихсан, түүнийг хөдөлгөхгүй олон жил барьж байна, Тэнгис кино театрын наад талд нэг байшин олон жил зогсоосон, түүнийг яах гэж байгаа юм бэ? Одоо Герман элчингийн наад талд нэг байшин байгаа. Үүнийг яах гэж байгаа вэ гэж асуусан чинь, тэр үед хотоос ч, Барилгын яамнаас ч хүн тодорхой хэлээгүй л дээ.

Асар их хэмжээний хөрөнгө зараад барьчихсан юмыг зогсоочихсон. Тэгээд нураана гэж Бат-Үүл хэлэх шиг болсон. Нураадаг ч үгүй, явуулдаг ч үгүй, ингээд байгаад байх юм уу? Дээр нь Буян Жагаагийн авсан Хангай буудал гээд хотын төвд дөрвөн мундаг байшин байна. Үүнийг яах гэж байгаа юм бэ? Ингээд байгаад байх юм уу, хөдөлгөх гэж байгаа юм уу, нураах гэж байгаа юм уу? Нураавал хэн хөрөнгийг нь гаргаж нураах гэж байгаа юм бэ? Тэрийг та нар нэг хэлээд өгөөч.


Ж.Батсуурь:  -Очирбат асуултад хариулъя.

С.Очирбат: -Хуучин Хангай зочид буудлыг хэрхэх асуудал дээр хотын зүгээс шаардлагаа өгчихсөн байгаа. Хотын өнгө үзэмжийг алдагдуулж байгаа энэ асуудлаа цэгцэл гэдэг ийм асуудлыг хотын зүгээс шаардлагаа тавьсан.

Тэнгис кино театрын барилга бол өнөөдрийн мөрдөж байгаа хуулиар Барилга, хот байгуулалтын яамнаас ажил эхлэх, үргэлжлүүлэх зөвшөөрөл авсан. Энэ дээр бас гал гараад шүүхийн шийдвэрээр үйл ажиллагааг нь зогсоочихсон байж байгаа. Өмнөх яамны зарим хүмүүс дахиж өгөөд, эргээд асуудалд холбогдоод асуудал нь шүүх дээр явж байгаа учраас хотын захиргаа энэ дээр ямар ч арга хэмжээ авч чадахгүй байгаа юм. Хоттой хамааралтай хотын хүрээнд шийдэх асуудлуудаа бид нар иргэдийн хурлаар гаргасан. Барилгын ажил эхлэх, үргэлжлүүлэх зөвшөөрөл олгох, эх загвар зураг батлах, барилгыг байнгын ашиглалтад оруулах журмын дагуу бүх асуудлуудаа зохицуулаад явж байгаа. 


Эдгээр саяын таны хэлдэг дөрвөн барилгын хувьд бид өнөөгийн мөрдөж байгаа хуулийн хүрээнд хотын захиргаа арга хэмжээ авах нөхцөл нь байхгүй байгаа юм. Энэ бол төрийн захиргааны төв байгууллагын хүрээнд шийдэгдэх ёстой ийм асуудлууд.


Ж.Батсуурь:  -Нямдорж гишүүний асуултад Барилгын яам, хотын захиргаа бичгээр хариулт ирүүлээрэй.

Нямдорж гишүүний дараагийн асуултад хэн хариулах вэ?


Ц.Нямдорж:  -Танктай хөшөөний цаад талын байшинг хариул, тэгээд Барилгын яам үгээ хэл. Та нар яах гэж байгаа юм бэ? Одоо ингээд эзэнгүй болоод байгаа байхгүй юу. Хот мэдэхгүй гэдэг, Барилгын яам мэдэхгүй гэдэг. Тэгээд хэн мэдэж байгаа юм бэ? Тэнд хүний асар хөрөнгө, хүч, хүний амьдралд зориулагдаж босгосон юм байгаа. Хөрөнгийг хэн гаргах гэж байгаа юм бэ? Яг ийм болчихоод байгаа байхгүй юу. Бүх ажил эзэнгүй. Арав, хорин давхар байшин байгаа, өмнө нь сайд байсан хүн нь энд сууж байна, одоо сайд нь энд сууж байна, мэргэжлийн хяналтынхан нь энд байж байна. Энэ байшингууд дөрвөн жил болж байна. Яах гээд байгаа юм бэ, та нар тэрийгээ л хэлчих.

Ж.Батсуурь:  -Зарим нь ч дөрвөөс илүү болсон байх.

-Хэн хариулах вэ?


З.Баянсэлэнгэ:  -Би хариулах гээд хичээе. Ер нь хуулиар зохицуулагдаагүй зүйлүүд байсан. Зохицуулагдаагүй зүйлүүдийг бид энэ хуулийн шинэчилсэн найруулгын төслөөр оруулж өгч байгаа юм. Өнөөдөр Тэнгис кино театрын барилга гэж байна. Тэнгис кино театрын хажуу талын барилга байхгүй юу. Тэгэхээр хариулт нь ч гэсэн Тэнгис кино театрын барилга гээд ярьж байх жишээтэй.

Нийслэл өнөөдөр энэ салбарын яамнаас илүү давсан эрх эдэлдэг, дүрэм журам гаргадаг. Манайх одоо дүрэм, журам гаргадаг, дунд нь зохицуулалтгүй хоцордог ийм зүйлүүд байсан байна. Саяхан гэхэд газар хөдөлсөн, чичирсэн. Гэхдээ үнэхээр чанарын шаардлага хангахгүй барилга нураад ороод ирлээ гэхэд хариуцлага нь барилгын салбар дээр. Гэтэл нийслэлээс зөвшөөрөл олгогдоод ажил эхлүүлээд үргэлжлүүлээд явчихсан байх жишээтэй. Энэ бүх асуудлуудыг ерөнхийд нь бүхэлд нь зохицуулах үүднээс хуулийн шинэчилсэн найруулгыг оруулж ирж байгаа.


Нураахтай холбоотой асуудлыг, тэр ажлыг зогсоосон асуудлыг мэргэжлийн хяналтын газраас зогсоосон байдаг. Манайх түүнд оролцож чадахгүй ийм байдал үүсэж байгаа байхгүй юу. Тэгэхээр энэ дээр Баасан дарга, Байгалмаа дэд сайд нэмээд тайлбарлаад хариулчих даа.


Ж.Батсуурь:  -Байгалмаа 2 номер дээр хариулъя.

Г.Байгалмаа:  -Мэргэжлийн хяналтын ерөнхий газрын дүгнэлтийг үндэслээд Барилгын яамнаас холбогдох газраас Барилга, байгууламжийн норм, дүрэм, стандартад нийцээгүй гэсэн барилга, байгууламжийг аймаг, нийслэл, сум, дүүргийн засаг даргын шийдвэр гарган буулгах арга хэмжээг авахаар энэ хуулийн төсөлд тусгасан байгаа.

Гарах зардлыг мэдээж гэм буруутай нь тогтоогдсон этгээдээс гаргуулна гэсэн ийм зохицуулалтыг оруулж өгсөн байгаа. Тэгэхээр шүүх дээр явж байгаа болон энэ аймаг, нийслэл, сум, дүүргийн засаг даргатай зөвшилцсөний үндсэн дээр буулгах арга хэмжээг авна.


Ж.Батсуурь:  -Баасан Герман элчингийн урд талын байшинг хариулъя.

Б.Баасан:  -Би одоо дөрвөн барилгатай холбогдолгүй, ерөнхийдөө байгаа байдлыг товч хэлчихмээр байна. Саяын дөрвөн барилга бол ийм байгаа юм. Эдэлбэр газрынхаа хэмжээг зөрчөөд газраа олгочихсон. Эдэлбэр газар зөрччихсөн байхад архитектур төлөвлөлтийнхөө даалгаврыг баталчихсан. Түүнийг үндэслээд манай Барилгын хөгжлийн төв экспертизээрээ зургийг нь баталгаажуулчихсан, түүнийг үндэслээд 16-аас дооших давхрын барилгыг хот барилга үргэлжлүүлэх зөвшөөрлийг нь өгчихсөн. 16-аас дээшхийг нь яам өгчихсөн. Ингээд ерөөсөө үе шат болгон дээрээ зөрчил гаргаад хэн хэн рүүгээ түлхэж чадахаа байчихсан ийм л юм болчихсон юм билээ. Одоо тэгэхээр зөрчил гарах эх үүсвэрийг нь төрийн байгууллага өөрөө тавьчихсан юм билээ шүү дээ.

Ж.Батсуурь:  -Энх-Амгалан гишүүн асуултаа асууя.

Л.Энх-Амгалан:  -Би хэд хэдэн зүйлийг тодруулахыг хүсэж байна. Нэгдүгээрт, энэ хууль батлагдсанаар тусгай зөвшөөрөл авдаг, тусгай зөвшөөрөл өгдөг тогтолцоо нэлээн сайжирна гэж байна. Сая Баянсэлэнгэ сайд өөрөө хэлчихлээ шүү дээ. Тусгай зөвшөөрөл авахад шаардагддаг цаг хугацаа, шат дамжлага, хүнд суртлаараа бол 185 орноос 121-д байгаа гэж. Тэгэхээр энэ хууль батлагдахаар энэ сайжрах юм байна. Яг одоо барилгын салбарт олгодог тусгай зөвшөөрлийн тоо нийт хэд байдаг юм бэ? Одоо энэ хууль батлагдсанаар барилга, байгууламжийг таван ангилалд хуваагаад, ангилал тус бүрд нь тусгай зөвшөөрлийн зохицуулалт хийж өгч байгаа юм байна л даа. Энэ тоо багасах уу? Хугацааны хувьд багасаж байна. Тооны хувьд багасах уу? Багасвал яг хэд болж багасах гэдгийг тодорхой хэлж өгөөч ээ.

Хоёрдугаарт, Барилгын тухай хууль бол одоо энэ барилгын зах зээл чинь өөрөө захиалагч, үл хөдлөх хөрөнгийн бизнес болчихсон байхгүй юу. Үл хөдлөх хөрөнгийн захиалагч, гүйцэтгэгч гэсэн ийм хоёр харилцаа гараад ирсэн. Тэгэхээр үл хөдлөх хөрөнгийн бизнесийн захиалагч, тэр барилгыг гүйцэтгэж байгаа барилгын компаниудын үүрэг, хариуцлагын тогтолцоо нь маш тодорхой болох ёстой юм. Тэгэхгүй бол бие бие рүүгээ чихчихдэг байхгүй юу. Одоо энд хүний амь насны асуудал гарч ирж байгаа, эрүүл мэндийн асуудал гарч ирж байгаа, эд хөрөнгийн хариуцлагын асуудлууд гарч ирж байгаа юм. Яг энэ хариуцлагын тогтолцоонууд энэ хуульд тодорхой тусгагдаж чадсан уу гэдгийг би хэлэх гээд байгаа юм.


Энэ барилгын салбарт цоо шинэ ойлголтууд, цоо шинэ зохицуулалтууд гараад ирсэн шүү дээ. Бид нар ганцхан барилгын компани гэж харахаасаа илүү үл хөдлөх хөрөнгийн захиалагч компанийн үүрэг, хариуцлагууд юу байх юм бэ, тэр зохицуулалтууд нь энэ хуульд орсон уу?


Гуравдугаарт, стандарт, норм, нормативын асуудлууд яригдаж байна. Оросын стандартаар яваад ирсэн. Одоо энэ хуулиар евро стандарт нэвтрүүлээд эхэлнэ гээд. Энэ зөв. Гэхдээ бид нар бас хөрсөн дээрээ буусан ийм хууль батлах ёстой байх. Яг үнэхээр барилгын салбарын стандартаар бол сумдын бүх эмнэлгүүд нурах ёстой, ашиглалтгүй болох ёстой юм билээ. Тэгсэн мөртлөө өнөөдөр ийм өндөр стандарт тогтоочихдог, эргээд нөгөө стандартаа барьж чаддаггүй. Амьдрал дээр эргээд барилгын өртөг зардлууд нь өсдөг ийм нөхцөл байдлууд үүсээд байгаа шүү дээ. Энэ зохицуулалтууд нь яах юм бэ?


Бас авлигажсан төсөв гэж яриад байна. Төсвийг ер нь авлигажуулж байгаа нь төсөвчид, экспертүүд гэж яриад байдаг. Энэ төсөвчид, экспертүүд дээр тавьдаг хяналтын зохицуулалтууд нь ямархуу зохицуулалтууд орсон бэ?


Сүүлд нь хариуцлагын хэсэг байна. Хөдөлмөрийн хөлсний доод хэмжээний 25 үржүүлсэнтэй тэнцэх хариуцлагууд гээд, тэгээд баахан даатгал орж ирсэн байна, торгууль, хариуцлагууд орж ирсэн байна. Энэ ямархуу үндэслэлтэй тооцоо, судалгаанууд хийгдсэн юм бэ? Бид нар торгуулийн нэгжтэй болно гэж яриад байгаа шүү дээ. Энэ дээр болохоор хөдөлмөрийн хөлсний доод хэмжээг төд дахин үржүүлсэн гээд ороод ирсэн. Энэ хоорондоо ямархуу уялдаа холбоонууд байгаа юм бэ?


Хамгийн сүүлд нь Хяналтын тухай хууль Улсын Их Хурал дээр одоо хэлэлцэх гэж байгаа. Хяналтын тухай хуулиар бид аль болохоор зөвшөөрөл, лицензээс татгалзах ийм зохицуулалтууд хийж өгөх гээд хүсээд байдаг, оруулж ирж байгаа энэ хууль маань Улсын Их Хуралд орж ирсэн Хяналтын тухай хуультай хир зэрэг уялдаа зохицуулалтууд хийгдсэн бэ? Манай Дэмбэрэл гишүүн лицензүүдийг цавчаад цөөлөөд байгаа шүү дээ. Тэгэхээр эргээд буцаж орж ирээд, энэ хуультайгаа ямархуу зохицуулалтууд хийгдсэн бэ? Зөвшөөрлийн тухай хууль дээр. Энэ зүйлүүд дээр тодруулга авахыг хүсэж байна.


Ж.Батсуурь: -Энх-Амгалан гишүүний асуултад Баянсэлэнгэ сайд хариулъя.

З.Баянсэлэнгэ: -Тусгай зөвшөөрлийг үнэхээр аль болох богино хугацаанд гаргахаар шат дамжлагыг бууруулахаар зохицуулж, төрөлжүүлж өгсөн байгаа. Дээр нь энэ тусгай зөвшөөрлийн хугацааг хоёр дахин их байхаар оруулж өгч байгаа. Гурван жил байсан бол өнөөдөр таван жил, арван жилийн хугацаагаар олгоно гэдгээр оруулж өгч байгаа. Тэр нь өөрөө бас чирэгдлийг багасгахад чиглэж байгаа. Манайхан нэмээд хариулаарай. 

Барилгын ажилд тавих хяналтыг нарийвчилж тусгаж өгсөн байгаа. Барилгын ажил гүйцэтгэгчийн дотоод хяналт, зураг төсөл зохиогчийн хяналт, захиалагчийн барилгын техникийн хяналт, барилга байгууламжийн техникийн улсын хяналт. Ерөөсөө бүхий л оролцогч талууд өөрсдөө хяналтаа тавина гэсэн үг. Тэгэхээр чанартай барилгын асуудал яригдана.


Барилгын ашиглалтын чанар, аюулгүй байдлын төвшингөөр нь гурав ангилж үзэж байгаа юм. Энэ нь олон улсын туршлагаас ялангуяа хамгийн их газар хөдлөлт их байдаг Япон улсын жишгээр бид бас авч үзсэн. Тэгэхээр шинээр баригдаж ашиглалтад орсон болон цаашид ашиглалтын шаардлага хангасан барилга байгууламжид ногоон өнгийн ашиглалтын гэрчилгээ олгоё. Засвар шинэчлэлт хийж ашиглалтын шаардлага хангах боломжтой нь тогтоогдсон ашиглагдаж буй барилга, байгууламжид шар өнгийнх гэдэг юм уу. Ашиглалтын шаардлага хангахгүй болсон нь тогтоогдсон ашиглагдаж буй барилга байгууламжид улаан өнгийн гээд. Ингээд явах нь иргэдийн аюулгүй орчинд амьдрах, ажиллах тэр нөхцөл бололцоог нь хангах асуудал байгаа.


Дээр нь асуултад дурдаагүй ч гэсэн нэмээд хариулахад, барилга байгууламжийн хамгаалалтын горимыг хүртэл оруулж өгсөн байгаа. Тэгэхээр түр зогсоосон буюу ямар нэгэн үйл ажиллагаанаас барилгын үйл ажиллагаа нь түр зогссон тохиолдолд хамгаалалтын горимыг оруулж өгсөн. Тэр хамгаалалтын горим нь гуравдагч этгээдийн эрх ашиг зөрчигдөхөөс урьдчилан сэргийлэх үүднээс. Барьж байсан барилга маань магадгүй, өнөөдөр төрөөс мөнгө төгрөгтэй нь холбоотойгоор зогссон ч гэдэг юм уу, энэ тохиолдолд барилга байгууламжийн хамгаалалтын горимыг хэрэгжүүлэхгүй бол барилгын хийж явсан чанар, гүйцэтгэлд муугаар нөлөөлнө гэж үзэж, энэ зохицуулалтыг хүртэл тусгаж өгсөн байгаа юм.


Тэгээд манайхаас нэмээд Баасан дарга хариулчих.


Ж.Батсуурь:  -Асуултад хариулах юм байна уу?

-Тусгай зөвшөөрөл, лицензийн тоо асуусан. Лицензийн тоо хэд байгаагаас хэд болж багасах юм бэ, ер нь багасах агуулга баримталсан уу гэсэн асуулт асуусан. Тусгай зөвшөөрлийн тоо л доо. Тоо нь тэнд барилгын салбарынх дээр яригдсан шүү дээ. Зарим нь ч барилгын салбартай холбоогүй, барилга барихтай холбоотой, эрчим хүчнийнх гээд.


-Баасан хариулъя.


Б.Баасан:  -Ер нь тусгай зөвшөөрлийн асуудлыг бид нар барилгынхаа эрсдэлийн үнэлгээгээр тав ангилж байгаа. Хамгийн бага эрсдэлтэй барилга, байгууламжийг тусгай зөвшөөрөл олгохгүй. Барилга эхлэх, үргэлжлүүлэх зөвшөөрөл олгохгүйгээр хуульд тусгаж өгч байгаа.
Дараагийн хүндрэлтэй, төвөгшилтэй тийм барилга, байгууламж дээр тусгай зөвшөөрөл олгох, барилга барихад, барилгын ажил эхлэхэд тусгай зөвшөөрөл олгож байя гээд. Ерөнхийдөө тоог нь 20 хувь багасгаж өгч байгаа юм.

Ж.Батсуурь:  -Гишүүд асуулт асууж, хариулт авч дууслаа. Төсөл санаачлагчийн илтгэлтэй холбогдуулж асуулт асууж дууссан.

Үг хэлэх гишүүд нэрсээ өгье.


-Дэмбэрэл гишүүнээр тасаллаа.


Ганхуяг гишүүн үгээ хэлье.


Д.Ганхуяг:  -Баярлалаа. Өмнөх Барилгын хуулийг баталж байхад Мягмар дарга, Баасан гуай гээд бүгдээрээ л байсан. 2007 онд баталсан. Тэр үед юу ярьсан бэ гэхээр барилга барихтай холбоотой, хот төлөвлөлттэй холбоотой тусгай зөвшөөрлүүдийг нэг цэгийн үйлчилгээгээр өгнө гээд хуульд суулгасан. Бас боломжийн ч хууль болж байсан санагдаж байна. Тэгээд, энэ хуулийн хэрэгжилтийн үр дүн ямар байгаа юм бэ гэдэг асуудлыг Улсын Их Хурал дээр дараагийн хэлэлцүүлэг дээр, энэ хууль хэрэгжсэн юм уу, хэрэгжээгүй юм уу. Хэрэгжилт нь ямар төвшинд очсон бэ гэдгийг нэгдүгээрт тодруулмаар байна.

Хоёрдугаарт, энэ шинэчилсэн найруулгын төсөл, одоогийн хэрэгжиж байгаа хуультай яг зүйл, заалтаар нь харьцуулж гаргаад, үнэхээр шинэчилсэн найруулгын төсөл юм уу, эсвэл Барилгын тухай хуульд нэмэлт, өөрчлөлт оруулах хуулийн төсөл юм уу? 60 хувьдаа хүрч байгаа юм уу, үгүй юу гэдгийг тодруулмаар байна.


Өмнөх хууль дээр нь онлайнаар өгнө, хүндрэл байхгүй байна гээд оруулсан. Жишээ нь, гол юм нь инженерийн байгууламжийн зөвшөөрөл, газартай холбоотой зөвшөөрөл байдаг юм. Тэрийг яаж хэрэгжүүлсэн бэ, одоо түүнийгээ ямар байдлаар хэрэгжүүлэх гэдэг асуудал чухал байгаа юм. Одоо юу болж байна вэ гэхээр онлайнаар, цахимаар зарим хэсгийг өгдөг, зарим хэсэг нь эзэнгүй, алга болчихдог. Уг нь зөвшөөрөл хүссэн маягтыг бөглөөд, тэр маягтыг яг тодорхой хугацаанд нь эргээгээд өгдөг, эзэнтэй байхгүй бол, тэр маягтыг нь аваад л алга болчихно. Тэгээд утасдуулаад, янз янз болоод нөгөө хүнд суртлаас улбаатай гар хүндрүүлэх янз, янзын асуудал үүсдэг нэг ийм асуудал байгаа юм.


Хоёрдугаарт нь, одоо энд байгаа хүмүүс гол нь мэдэж байгаа. Бид нар юу ярьсан бэ гэхээр барилгын стандарт ашиглалт хэрэглээний үзүүлэлттэй холбоотой дараагийнх нь хууль байх юм. Тэр хуулиа батлуулна шүү гэж ярьсан. Тэгээд тэр хууль нь байхгүй. Тэгээд одоо юу гэж байна вэ гэхээр,  тийм журмаар батална, тийм норм, норматив л гэж яриад байна. Тэгээд нөгөө нь ерөөсөө хэрэгжиж байгаа зүйл байхгүй ийм байдалтай байгаад байгаа юм. Тийм учраас дараагийн хэлэлцүүлэг дээр өмнөх хуулийн хэрэгжилттэй холбоотой асуудал. Тэр барилгын чанарын стандарт, хэрэглээний үзүүлэлт, ашиглалтын үзүүлэлт гаргасан яг ойлгомжтой хууль. Тэрийг яах ёстой юм бэ гэдгийг өөрөөр хэлбэл, 2007 он гэдэг чинь долоон жилийн дараа түүнийгээ шийдэлгүй дахиад л Барилгын тухай хууль гээд оруулаад ирж байгаа байхгүй юу.


Тийм учраас энэ үнэхээр шинэчилсэн найруулга юм уу, өөрчлөлт юм уу. Бас л төр, засгийн байгууллага, төрийн захиргааны байгууллага, бусад байгууллага баахан эрх мэдэл авсан хууль юм уу? Тэгээд салбарын мэргэжлийн холбоо, төрийн бус байгууллагаар хэлэлцүүлсэн үү гэсэн энэ асуудлыг бас тодруулах шаардлагатай байгаа юм.


Одоо, Улсын Их Хурал дээр Хяналтын тухай хууль байгаа. Энэ Барилгын тухай хуулиар ямар хяналтад нь төрийн бус байгууллага, эсвэл ямар хяналт нь яг барилгаа барьж байгаа хүмүүс өөрсдөө хариуцлагатай ажилладаг руу орох. Тэгээд салбартаа очих юм уу, эсвэл орон нутгийн удирдлага. Уг нь орон нутгийн удирдлагатай л хяналтын тогтолцоо байвал зүгээр юм билээ. Төрийн захиргааны байгууллага, яам, агентлаг, янз янзын төв гээд байдаг. Тэгсэн мөртлөө хяналт нь явдаггүй, хүнд суртал нь байгаад байдаг. Асуудал гараад ирэхээр хариуцах эзэн байхгүй. Сая гишүүн асуугаад байсан шүү дээ. Хариуцах эзэн байхгүй болчихдог. Зүгээр явж байгаа үед тэгээд л дарамтлаад учир нь ойлгогдохгүй ийм юм байгаад байгаа юм.


Тийм учраас үүнийг эрх мэдлийн хуваарилалт нь ямар ойлгомжтой болж байгаа юм бэ, яг схемээр харуулаад, Улсын Их Хурлын гишүүдэд ойлгомжтой болгомоор байна. Энэ бол чухал салбар. Маш олон хүн ажиллаж байгаа салбар. Тийм учраас дараагийн хэлэлцүүлгээс өмнө бидэнд саяын хэлсэн зүйлүүдийг авчирч өгөөч ээ. Өмнөх хууль нь яасан, яагаад болохгүй байсан юм бэ. Тэгээд барилгын чанар, стандарттай холбоотой хуультай болно гэсэн, тэр яасан бэ? Яагаад долоон жил бүтээгүй юм бэ? Энэ дээр баасан норм, норматив, стандарт гээд баахан л юм биччихсэн ойлгомжгүй юмнууд нэлээн байна. Тийм учраас өмнөх хууль нь бас боломжийн хууль байсан. Өөрөөр хэлбэл, цахимаар өгөх үйлчилгээг ямар төвшинд явуулсан юм бэ, яагаад явуулаагүй юм бэ гэсэн иймэрхүү зүйлүүдийг тодруулмаар байна. Батлах нь баталж болох л байх. Батлахын төлөө баталж болох байх.


Ж.Батсуурь:  -Дэмбэрэл гишүүн үгээ хэлье.

С.Дэмбэрэл:  -Монгол Улс бол барилгын сезон хамгийн богино, барилга барих зөвшөөрөл хамгийн урттай, дэлхийн гайхамшигтай орны нэг. Ийм хуультай, ийм бодит байдалтай улсын Барилгын хуулийн шинэчилсэн найруулга орж ирээд энэ дотор нь харахаар барилгын сезоныг боломжтой хэмжээгээр нь уртасгасан бүх талын хууль, эрх зүйн зохицуулалт. Барилга барих зөвшөөрлийг Дэлхийн банкны одоо байгаа 180 орноос 121 дүгээрт байгаа, тэрийг дор хаяж хоёр дахин багасгасан үндэслэл, тооцоо, үзэл санаа энэ хуулинаас үнэртэхгүй байна. Өөрөөр хэлбэл, хэрвээ би Ерөнхий сайд байсан бол энэ хуулийг яг ийм байдлаар Улсын Их Хуралд оруулахыг зөвшөөрөхгүй. Тэгэхээр ажлын хэсэг байгуулагдах байх. Энэ дээр онцгой анхаарахгүй бол энэ хуулийг гаргасны учир утга гэж байхгүй болно.
Өөрөөр хэлбэл, түрүүн гишүүд ярьж байна шүү дээ. Дэлхийн банкны бизнес эрхлэлтийн индексээр 20 хувиар багасгасан гэнэ. Ийм хөгийн юм байж болохгүй.

Хоёрдугаарт, цавчих гэж ярилаа шүү дээ. Ноднин бид хэсэг гишүүд, Зоригт бид нар сууж байгаад баахан яамныхыг цавчсан. Өөрөөр хэлбэл, хассан. Тэнд барилгын сектор ч гэсэн орсон. Тэр үзэл санаа энд орж ирээгүй байна. Хуулийг ингээд үзэж байхад, жишээлбэл, барилгын салбарт чанар, дэвшилт технологи, инновацыг нэвтрүүлэх ямар хөшүүрэг орж ирсэн бэ? Тэгсэн мөртлөө гадаадын хөрөнгө оруулалтыг зөвхөн Монголтой хамтарвал барилгын салбарт ажиллаж болно гээд хязгаарлачхаж. Гадаадын хөрөнгө оруулалт манайд байхгүй болоод байгаа биз дээ? Барилгын салбарт дэвшилтэт технологийг гадаадын хөрөнгө оруулалт яахаараа заавал Монголын компанитай хамтрах ёстой юм бэ? Иймэрхүү заалтууд байна шүү дээ.


Энгийн жишээ хэлье. Давагдашгүй хүчин зүйл гээд уясан чинь цоо шинэ тодорхойлолт гаргачхаж. Дэлхий дээр байдаг давагдашгүй хүчин зүйлийн тодорхойлолт байж л байгаа. Түүнийг л тавина биз. Яах гэж ингэж юм зохиодог юм бэ. Барилгын үргэлжлэх хугацаатай ярихад, үнэхээр үнэн. Дэлхийн банкны бизнес эрхлэлтийн индекс чинь олон жил гарч байгаа. Тэр индекс дотор субиндекс буюу туслах индексүүд байгаа. Тэр индексүүдийн хувьд Монгол Улс ямар ахиц дэвшил гарч, дараа жилийн Дэлхийн банк, бизнес эрхлэлтийн индекс гарахдаа барилгын зөвшөөрөл авах ажил нь одоо 121-ээс дэлхийн эхний 50-д орох ийм дэвшилттэй хууль баталж байвал энэ Засгийн газрын том гавьяа болно. Барилгын сектор бол өнөөдөр, ялангуяа эдийн засаг хүндрэлтэй үед хөдөлмөр багтаамж ихтэй учраас хамгийн чухал сектор. Тэгэхээр энэ барилгын ажил эхлэх зөвшөөрөл, барилгын процедур, энэ бүх зүйл дээр эргэлт гаргах тийм хууль байхгүй бол ийм байдлаар оруулж ирвэл энэ бол, би лав ажлын хэсэгт орохгүй. Би ийм юмтай зууралдаж байх хүсэл алга.


Ер нь ажлын хэсэгт үүнийг онцгой анхаарахгүй бол энэ бол маш дэмий юм болно шүү. Үүнийг би та бүхэнд онцгойлон хэлье. Бид тодорхой зорилт тавьж, энэ хуулийн шинэ орчин бүрдүүлдэг болохоос биш, тодорхой яамдын, тодорхой институцийн эрх мэдлийг баталгаажуулж өгдөг, процедурыг нь дөрөв, тав хуваагаад ингээд зөвшөөрөл нь үнэн хэрэгтээ хуулийн заасан номиналь хугацаанаас амьдрал дээр дефакто хоёр, гурав дахин ихэсчихдэг. Тэгээд нөгөө үхмэл капитал чинь хэвээрээ байгаад байх юм.


Дээр нь, төрийн байгууллага нь, яам нь индекс боловсруулаад зарлах юм гэнэ. Үүнийг чинь Үндэсний статистикийн хороонд барилгын ажлын тогтвортой үзүүлэлтүүд, индикаторуудыг нь тийшээ явуулж, тэндээс зарладаг болохоос биш, тэр талынх нь зүйлийг энэ талын хуульд оруулах ёстой шүү дээ. Зүгээр л эргүүлээд харж байхад иймэрхүү, иймэрхүү юмнууд байна. Энэ тал дээр онцгой анхаарч, бодвол дэмжих биз. Тэгээд энэ шинэ сайдын анхных нь хууль юм байна, би дэмжье.


Гэхдээ энэ дээр онцгой анхаарахгүй бол болохгүй юм байна шүү, Баянсэлэнгэ ээ. Маш онцгой анхаарах ёстой шүү. Ялангуяа миний түрүүний хэлсэн, барилгын ажлыг яг хэд болгох юм бэ, Монгол Улс дараа жил гэхэд Дэлхийн банкны бизнес эрхлэлтийн индексээр яг үүний.


Ж.Батсуурь:  -Баярлалаа. Гишүүд үг хэлж дууслаа. Ингээд Санал хураалт явуулъя.

Монгол Улсын Их Хурлын тухай хуулийн 18.3-т заасны дагуу Барилгын тухай шинэчилсэн найруулга болон холбогдох бусад хуулийн төслүүдийг Улсын Их Хурлын чуулганы нэгдсэн хуралдаанаар хэлэлцүүлэх нь зүйтэй гэсэн томьёоллоор санал хураалт явуулъя.


Санал хураалтад 15 гишүүн оролцож, 12 гишүүн дэмжиж, 80 хувьтайгаар чуулганы нэгдсэн хуралдаанаар хэлэлцүүлэх нь зүйтэй гэж шийдэгдлээ.


Би энэ дүгнэлтийг нэгдсэн хуралдаанд танилцуулъя. Барилгын тухай хуулийн ажлын хэсэгт баярлалаа.


Дараагийн асуудалд оръё.


Гурав.Ажлын хэсгүүд байгуулах тухай асуудал байгаа.

Санхүүгийн зохицуулах хорооноос бас Улсын Их Хурлын 2008 оны 12 дугаар тогтоолоор баталсан Монгол Улсын Мянганы хөгжлийн зорилтод суурилсан Үндэсний хөгжлийн цогц бодлогын 5.1 дэх хэсэгт макро эдийн засгийн бодлогын стратегийн зорилт болгон Улаанбаатар хотыг Зүүн хойд Ази, төв Азийн бүс нутгийн банк санхүүгийн томоохон төв болгохоор тусгасан. Үүнийг хэрэгжүүлэх зорилгоор хуулийн төсөл боловсруулах нэг ажлын хэсэг байгуулах шаардлага байгаа. Дээр нь Эрчим хүчний хэмнэлтийн тухай хуулиар ажлын хэсэг байгуулъя. Барилгын тухай шинэчилсэн найруулгын энэ хуулийн төслөөр ажлын хэсэг байгуулъя.

Ингээд Эрчим хүчний хэмнэлтийн тухай болон бусад холбогдох хуулийн төслийг хэлэлцүүлэгт бэлтгэх ажлын хэсгийг Тлейхан гишүүн ахлагчаар ажиллах уу?

-Дэмжиж байна, баталъя.

Дараа нь, Санхүүгийн зохицуулах хорооноос ирсэн саналын дагуу сая миний хэлсэн Бүс нутгийн санхүүгийн төв байгуулах тухай холбогдох хуулийн төсөл. Яагаад гэвэл Засгийн газрын байгууллага биш, манай Эдийн засгийн байнгын хороо Их Хурлын харьяа байгууллага учраас Санхүүгийн зохицуулах хороог хуулийн төсөл боловсруулах ажлын хэсэг байгуулаач ээ гэсэн. Эдийн засгийн асуудал, Ц.Баярсайхан гишүүнээр ахлуулъя. Тэгээд бусад орох гишүүд саналаа өгөөрэй.

Дараа нь, Барилгын хуулийн ажлын хэсгийг би ахалъя.

Ингээд энэ гурван хуулийн төсөлд орох гишүүд өнөөдөр ахлагчаар сонгогдсон хүмүүст нэрээ өгөөд, ингээд байгуулъя.

Эдийн засгийн байнгын хорооны өнөөдрийн хурал дууслаа. 

Гишүүд маань дийлэнх нь цагтаа ирж хуралд оролцсонд би гүн талархалтай байгаа. Гишүүддээ баярлалаа.

Дууны бичлэгээс буулгасан:


ПРОТОКОЛЫН АЛБАНЫ ШИНЖЭЭЧ
 Б.БАТГЭРЭЛ

